
UASHINGTON, 30 TETOR - Më
shumë se 43 milionë amerikanë
kanë votuar para kohe, më pak
se një javë përpara zgjedhjeve
të mesit të mandatit në SHBA,
të cilat do të përcaktojnë se cila
parti do të kontrollojë
Kongresin për dy vitet e
ardhshme.
Sipas të dhënave të Laboratorit
Zgjedhor të Universitetit të
Floridës, çdo ditë janë hedhur
nga katër deri në pesë milionë
vota të parakohshme, një ritëm
dukshëm më i lartë krahasuar
me shumicën e zgjedhjeve të
mëparshme.
Teksasi është ndër shtetet me
pjesëmarrjen më të lartë,
ndërsa të dhënat tregojnë një
rritje të votimit edhe në
komunitetet hispanike. Sipas

profesorit Mike McDonald, i cili
drejton bazën e të dhënave të
Laboratorit Zgjedhor, Teksasi ka
regjistruar tashmë rreth 5.8
milionë vota, duke tejkaluar me
afërsisht 1.75 milionë votues
shifrat e zgjedhjeve të vitit 2022.
Ky shtet konsiderohet një nga
fushëbetejat kryesore
elektorale, pasi rezultati mund
të ndikojë në kontrollin e
Senatit amerikan gjatë pjesës së
mbetur të mandatit
presidencial të Donald Trump.
Të dhënat paraprake tregojnë
gjithashtu një rritje të votave të
hedhura nga demokratët, ndërsa
pjesëmarrja e hershme e
republikanëve mbetet
përgjithësisht në nivele të
ngjashme me vitin 2022. Sipas
shifrave të së enjtes, 44% e votave

të parakohshme janë hedhur nga
demokratët, 31.2% nga repu-
blikanët, ndërsa 24.7% e votuesve
nuk kanë deklaruar përkatësi
partiake.

Megjithatë, këto të dhëna
përfshijnë vetëm rreth gjysmën e
shteteve që regjistrojnë
përkatësinë politike të votuesve
dhe nuk tregojnë domosdo-

shmërisht se për cilët kandidatë
kanë votuar ata.
Një tjetër prirje e evidentuar është
rritja e pjesëmarrjes së
komuniteteve hispanike dhe
afrikano-amerikane në disa
shtete, përfshirë Karolinën e
Veriut, Xhorxhian dhe Floridën.
Në Teksas, ku votuesit nuk janë të
detyruar të deklarojnë
përkatësinë partiake apo racën,
rritje është vënë re edhe në disa
qarqe përgjatë kufirit me
Meksikën, ku popullsia hispanike
përbën më shumë se 90% të
banorëve.
Pjesëmarrja në votimin e
parakohshëm pritet të bjerë
ndërsa afrohet dita zyrtare e
zgjedhjeve, më 3 nëntor, kur
votuesit do të vendosin për
përbërjen e Kongresit amerikan.

ZGJEDHJET E MESIT TË MANDATIT NË SHBA, 
MBI 43 MILIONË AMERIKANË KANË VOTUAR PARA KOHE

ATHINË, 30 TETOR - Athina zyrtare
ka ngritur sërish tonet ndaj
marrëveshjes detare mes
Turqisë dhe Libisë.
Duke treguar një hartë para
anëtarëve të Këshillit të
Sigurimit të OKB-së,
kryeministri grek Kyriakos
Mitsotakis u përpoq të
shpjegojë atë që Athina e
konsideron problemin themelor
të marrëveshjes detare mes
Turqisë dhe Libisë: sipas tij, vija
e përcaktuar mes dy vendeve
sillet sikur ishujt grekë mes tyre
të mos ekzistonin fare.
Mitsotakis përmendi
konkretisht Kretën, Rodosin,
Karpathosin dhe Kason, duke
thënë se Turqia dhe Libia nuk
kanë brigje përballë ose ngjitur

që të justifikojnë një kufi të tillë
detar. Ai e quajti këtë një
përcaktim “diagonal” pa
precedent. “Rregullat që
qeverisin detet tona nuk mund
të rishkruhen për t’iu përshtatur
ambicieve të shteteve të
veçanta. I ashtuquajturi
Memorandum Turqi–Libi për
përcaktimin e kufijve detarë
përbën një shkelje flagrante të
parimeve themelore të së drejtës
ndërkombëtare të detit. Është i
paligjshëm. Është arbitrar. Dhe
sfidon vetë gjeografinë”, tha
Mitsotakis.
Athina thotë se marrëveshja
turko-libiane, e nënshkruar
fillimisht në vitin 2019 dhe e
miratuar javën e kaluar edhe
nga parlamenti në Libinë

lindore, është e paligjshme dhe
nuk mund të prodhojë pasoja
mbi të drejtat sovrane të
Greqisë. “Turqia dhe Libia nuk
kanë brigje përballë ose ngjitur
me njëra-tjetrën. Megjithatë,
ato janë përpjekur të krijojnë
mes tyre një kufi detar artificial.
Është absurde. Nuk ekziston
asnjë precedent për një
përcaktim të tillë diagonal”,
shtoi kryeministri grek.
Por Ankaraja e kundërshton
plotësisht këtë interpretim.
Presidenti turk Recep Tayyip
Erdogan deklaroi se reagimet
kundër marrëveshjes nuk kanë
bazë legjitime dhe se Turqia
është e vendosur të neutralizojë
këdo që përpiqet ta pengojë në
arritjen e objektivave të saj.

Edhe në Këshillin e Sigurimit,
përfaqësuesi turk iu përgjigj
Athinës se një hartë mund të
paraqesë pretendimet e një
shteti, por nuk mund të vendosë
se kush ka të drejtë. Në krah të
Greqisë për këtë çështje kanë
shprehur kundërshtime Egjipti,
Bahreini dhe Emiratet e
Bashkuara Arabe.
Një çështje tjetër që ka ngritur
kryeministri grek Kyriakos
Mitsotakis në qendër të debatit
të Këshillit të Sigurimit të OKB-
së ishte siguria e lundrimit
tregtar, nga Deti i Zi deri në
Detin e Kuq, disa orë pasi një
anije tregtare në pronësi të një
kompanie greke u godit nga
dronë dhe u fundos në Detin e
Zi, pranë brigjeve të Bullgarisë.

GREQIA SFIDON TURQINË NË OKB, MITSOTAKIS KUNDËRSHTON
MARRËVESHJEN DETARE ME LIBINË: PO INJOROHEN ISHUJT GREKË

VATIKAN, 30 TETOR - Papa Leoni XIV
pritet të marrë pjesë në zgjedhjet
afatmesme në Shtetet e
Bashkuara të Amerikës, duke
shënuar një moment historik për
Kishën Katolike. Kreu i Vatikanit
ka kërkuar një fletë votimi me
postë për të ushtruar të drejtën e
votës në zgjedhjet e së martës.
71-vjeçari, i lindur me emrin
Robert Francis Prevost në Çikago,
është regjistruar si votues në
shtetin e Illinois dhe ka paraqitur
kërkesën për të votuar me postë
më 3 tetor.
Lajmi është konfirmuar nga Kim
Fladhammer, shefi i stafit të zyrës
së sekretarit të qarkut Will, i cili
deklaroi për gazetën “Chicago
Sun-Times” se Robert Francis
Prevost figuron në listën e
personave që kanë kërkuar fletë
votimi për zgjedhjet e ardhshme.
Sipas autoriteteve, Papa është i
regjistruar në adresën e vëllait të
tij, në New Lenox, një zonë në
jugperëndim të Çikagos.
Megjithatë, deri në momentin e

raportimit, ai ende nuk e kishte
hedhur votën.
Nëse Papa Leoni merr pjesë në
këto zgjedhje, kjo do të përbëjë
një precedent të paprecedentë,
pasi do të ishte hera e parë në
historinë 2 000-vjeçare të Kishës
Katolike që një Papë në detyrë
voton në zgjedhjet e një shteti
laik.
Papa Leo XIV u bë në maj të vitit
2025 Papa i parë me origjinë
amerikane në historinë e Kishës
Katolike. Para zgjedhjes në krye të
Vatikanit, ai kishte marrë pjesë në
zgjedhjet paraprake të
republikanëve dhe demokratëve,
si dhe në zgjedhjet presidenciale
amerikane të vitit 2024.
Zgjedhjet e këtij viti konsiderohen
një test i rëndësishëm politik për
administratën e Donald Trump.
Në qendër të tyre janë gara për
Senatin, pas largimit të senatorit
demokrat Dick Durbin, rizgjedhja
e guvernatorit të Illinois, JB
Pritzker, si dhe përfaqësimi i
distriktit të parë të këtij shteti në

Kongresin amerikan.
Pjesëmarrja e mundshme e Papës
në procesin zgjedhor vjen në një
kohë kur marrëdhëniet e tij me
presidentin Donald Trump janë
shoqëruar me përplasje të hapura
publike. Papa Leo ka kritikuar
ashpër politikat amerikane për
emigracionin, si dhe sulmet
ushtarake amerikano-izraelite
ndaj Iranit më 28 shkurt. Gjatë një
meshe në të Dielën e Larit, në
mars, ai e cilësoi bombardimin e
Iranit si një akt mizor dhe
paralajmëroi se Zoti nuk mund të
pranojë lutjet e udhëheqësve që
kanë duart të mbushura me gjak.
“Unë nuk kam frikë nga
administrata Trump dhe as të flas
me zë të lartë për mesazhin e
Ungjillit”, deklaroi Papa.
Nga ana tjetër, Trump e ka
cilësuar kreun e Kishës Katolike si
“të dobët” dhe “të tmerrshëm” në
politikën e jashtme, duke e
kritikuar edhe për qëndrimet e tij
lidhur me armët bërthamore.
Papa Leoni u rrit në Dolton, një

zonë pranë Çikagos, ndërsa
aktualisht jeton në Vatikan. Sipas
legjislacionit amerikan, qytetarët
që jetojnë jashtë vendit mund të
votojnë me postë në zgjedhjet
amerikane, në bazë të ligjit për
votimin e shtetasve amerikanë
jashtë vendit. Një zhvillim që
tërheq vëmendjen

ndërkombëtare, pasi
Papa Leo XIV mund të bëhet një
nga rastet më të veçanta në
historinë moderne të papatit: një
udhëheqës fetar që, pavarësisht
rolit të tij global, vazhdon të
ushtrojë të drejtën e votës si
qytetar amerikan.

PAPA LEONI REGJISTROHET PËR TË VOTUAR NË ZGJEDHJET AFATMESME
NË SHBA, NJË RAST I PAPRECEDENTË NË HISTORINË E VATIKANIT

PRISHTINË, 30 TETOR - Mali i Zi
mund t’i përfundojë negociatat
për anëtarësim në Bashkimin
Evropian në dhjetor të vitit 2026,
ndërsa Serbia, Bosnje e
Hercegovina dhe Kosova nuk
kanë shënuar përparim në të
ashtuquajturat fusha themelore.
Kështu thuhet në draftin e
komunikatës vjetore të
Komisionit Evropian (KE) për
politikën e zgjerimit, të cilën ky
institucion pritet ta publikojë
javën e ardhshme.
Paketa e zgjerimit është një tërësi
dokumentesh përmes të cilave
Komisioni Evropian vlerëson
përparimin e vendeve kandidate
dhe kandidate potenciale drejt
anëtarësimit në Bashkimin
Evropian. Në bazë të saj, shtetet
anëtare vendosin për hapat e
mëtejshëm në negociatat e
anëtarësimit, si hapja dhe mbyllja
e kapitujve.
Në draftin, të cilin e ka parë Radio
Evropa e Lirë (REL), vlerësohet se
përparimi i vendeve të rajonit
vazhdon të jetë i pabarabartë.
“Serbia, Bosnje e Hercegovina dhe
Kosova nuk kanë shënuar
përparim në fushat themelore”,
thuhet në dokument. Fushat
themelore përfshijnë sundimin e
ligjit, institucionet demokratike,
reformën e administratës publike
dhe kriteret ekonomike, dhe
përcaktojnë ritmin e përgjithshëm
të negociatave.

Mali i Zi: Përparim i
jashtëzakonshëm drejt

BE-së

Mali i Zi përshkruhet në
dokument si vendi që prin në
procesin e zgjerimit. Sipas
vlerësimit të Komisionit,
Podgorica i ka përmbushur

kriteret përfundimtare në të gjithë
kapitujt e negociatave dhe mund
t’i përfundojë negociatat deri në
fund të këtij viti. “Përparimi i
jashtëzakonshëm i Malit të Zi në
negociatat e anëtarësimit me BE-
në dëshmon se zgjerimi mbetet
një realitet i arritshëm”, thuhet në
draft.
Komisioni vlerëson gjithashtu se
Mali i Zi ka avancuar me
vendosmëri punën në fushat
themelore, me rezultate të mira në
sundimin e ligjit, qeverisjen
ekonomike dhe reformën e
administratës publike. Si dëshmi
se Mali i Zi prin në procesin e
zgjerimit, përmend punën për
traktatin e anëtarësimit dhe
propozimin e Komisionit për
paketën financiare.
Në traktatin e anëtarësimit të
Malit të Zi do të zbatohej për herë
të parë një “qasje e përforcuar”
ndaj klauzolave mbrojtëse.
Traktati, siç thuhet, do të
shërbente si model për traktatet e
ardhshme të anëtarësimit.
Ndër reformat e Malit të Zi,
Komisioni veçon ndryshimet
kushtetuese që kanë forcuar
pavarësinë e Këshillit Gjyqësor
dhe atij Prokurorial, “plotësisht në
përputhje” me rekomandimet e
BE-së dhe të Komisionit të
Venecias. Përmend gjithashtu
politikën e tolerancës zero ndaj
sulmeve kundër gazetarëve, si dhe
përafrimin e politikës së vizave me
atë të BE-së nga 31 tetori 2026.

Serbia: Presion ndaj
shoqërisë civile dhe

gjyqësorit

Për Serbinë, drafti përmban
kryesisht vlerësime kritike dhe
konstaton mungesë përparimi në
fusha kyç, si sundimi i ligjit dhe

liria e shprehjes. Thuhet
gjithashtu se përafrimi i Serbisë
me politikën e jashtme të BE-së
mbetet i ulët.
Sa i përket gjyqësorit, Komisioni
vëren se regresi fillestar i
shkaktuar nga miratimi i të
ashtuquajturave “ligje të
Mërdiqit” është korrigjuar më pas.
Ky regres, thuhet në draft, ishte
shkaktuar nga ndryshimet ligjore
që hoqën një pjesë të garancive
për autonominë e prokurorisë
dhe pavarësinë e gjyqësorit.
Njëkohësisht, vlerësohet se në
Serbi “presioni i papërshtatshëm
është rritur ndjeshëm”.
Serbia përmendet si vend ku,
krahas Bosnje e Hercegovinës,
Gjeorgjisë dhe Turqisë, rreziku i
“kapjes së shtetit” mbetet i
theksuar. Ky term përshkruan një
situatë në të cilën grupe të
ngushta interesi i vendosin
institucionet nën kontrollin e tyre.
Ndër zhvillimet pozitive
përmendet përfshirja e Serbisë në
shtrirjen gjeografike të Zonës së
Vetme të Pagesave në Euro (SEPA).
Ka nisur gjithashtu puna
përgatitore për një marrëveshje
mbi vlerësimin e përputhshmërisë
së produkteve industriale.

Bosnje e Hercegovina:
Fragmentim politik

Për Bosnje e Hercegovinën,
Komisioni vlerëson se funksionimi
i pushtetit ekzekutiv dhe atij
legjislativ është vështirësuar nga
fragmentimi politik. I njëjti
vlerësim është dhënë edhe për
Kosovën. “Në Bosnje e
Hercegovinë duhet të
përmirësohen pavarësia dhe
paanshmëria e gjyqësorit, ndërsa
reformat ligjore dhe verifikimet e
integritetit janë kyç për rikthimin e

besimit të publikut në sistemin
gjyqësor”, thuhet në draft.
Komisioni i bën thirrje Bosnje e
Hercegovinës që “t’i përkushtohet
plotësisht” planit të veprimit të
Task-Forcës së Veprimit Financiar
(FATF). Është vlerësuar pozitivisht
vazhdimi i përafrimit të plotë të
vendit me politikën e jashtme të
BE-së, si dhe miratimi i një
vlerësimi të ri të kërcënimit nga
krimi i rëndë dhe i organizuar, në
përputhje me metodologjinë e
Europolit.

Kosova: Për herë të parë,
përafrimi i plotë me poli-
tikën e jashtme të BE-së

Kosova, krahas Serbisë dhe Bosnje
e Hercegovinës, renditet ndër
vendet pa përparim në fushat
themelore. Komisioni vlerëson
gjithashtu se Kosova përballet me
ndikimin politik dhe atë të
grupeve të interesit mbi gjykatat
dhe prokurorinë.
Si risi, drafti thekson se përafrimi i
plotë i Kosovës me politikën e
përbashkët të jashtme dhe të
sigurisë të BE-së është paraqitur
“për herë të parë” në kapitullin e
veçantë 31.
KE-ja vlerëson se nuk ka përparim
në themelimin e Asociacionit të
komunave me shumicë serbe, të
paraparë me marrëveshjen e
dialogut. Nga vendi pritet ta nisë
këtë proces në përputhje me
detyrimet nga dialogu, përfshirë
Marrëveshjen e Ohrit të vitit 2023.
Kërkohet gjithashtu që statusi i
strukturave dhe shërbimeve të
mbështetura nga Serbia të
zgjidhet në përputhje me
marrëveshjet e dialogut dhe ligjet
e Kosovës, “e jo përmes masave të
pakoordinuara”, si dhe përmes
konsultimeve të strukturuara me

përfaqësuesit e serbëve të
Kosovës.

Dialogu mes Serbisë dhe
Kosovës

Ashtu si në vitet e mëparshme,
Komisioni thekson se përparimi i
Serbisë dhe i Kosovës në rrugën
evropiane lidhet me përparimin
thelbësor në normalizimin e
marrëdhënieve. “Zbatimi i
Marrëveshjes për rrugën drejt
normalizimit dhe i Aneksit të saj të
zbatimit mbetet i
pamjaftueshëm”, thuhet në draft.
“Normalizimi nuk është vetëm
kusht në rrugën evropiane. Ai
është kyç për sigurinë, stabilitetin
dhe zhvillimin ekonomik të të
dyja shoqërive dhe të rajonit më të
gjerë. Mungesa e përparimit ka
kosto politike dhe ekonomike dhe
rrezikon që të dyja palët të mbeten
prapa në një kohë kur procesi i
zgjerimit ka marrë sërish hov”,
thuhet në dokument.

Plani i Rritjes dhe pajtimi

Sipas draftit, deri në shtator të vitit
2026, nga Plani i Rritjes për
Ballkanin Perëndimor janë
disbursuar 193,3 milionë euro
grante nga gjithsej 1,6 miliard
euro, për 90 hapa reformues të
përmbushur. Komisioni vlerëson
se zbatimi duhet të përshpejtohet.
Thuhet gjithashtu se po punohet
për heqjen e tarifave të roamingut
me vendet e Ballkanit
Perëndimor.
Në pjesën për pajtimin, Komisioni
thekson se revizionizmi historik,
mohimi apo glorifikimi i krimeve
të luftës dhe retorika nxitëse janë
“të papajtueshme me vlerat” mbi
të cilat mbështetet procesi i
anëtarësimit.

DRAFTI PËR ZGJERIMIN E BE-së: KOSOVA 
PA PËRPARIM NË FUSHAT THEMELORE, 

MALI I ZI DREJT PËRFUNDIMIT TË NEGOCIATAVE
Mali i Zi në fazën përfundimtare të negociatave. Serbia, Bosnje e Hercegovina dhe Kosova nuk kanë shënuar përparim në

fushat themelore. Serbia, krahas Bosnje e Hercegovinës, Gjeorgjisë dhe Turqisë, ndër vendet me rrezik të theksuar të “kap-
jes së shtetit”. Kosova dhe Serbia paralajmërohen se mungesa e përparimit në dialog ka kosto politike dhe ekonomike

PRISHTINË, 30 TETOR - Kryeministri i
Kosovës, Albin Kurti, ka pranuar të
premten kërkesën për dorëheqje
të Gazmend Hoxhës nga pozita e
drejtorit të Përgjithshëm të Policisë
së Kosovës, duke e liruar atë nga
kjo detyrë. Sipas njoftimit të
Qeverisë, pas propozimit të
ministrit të Punëve të Brendshme,
Xhelal Sveçla, kryeministri Kurti ka
caktuar Fehmi Hotin ushtrues
detyre të drejtorit të Përgjithshëm
të Policisë së Kosovës. Në njoftim
bëhet me dije se Qeveria e Kosovës
e çmon kontributin dhe

angazhimin e Gazmend Hoxhës
gjatë mandatit të tij në krye të
Policisë së Kosovës.
Ndërkaq krerët e dy ministrive; të
Drejtësisë dhe Punëve të
Brendshme i kanë hedhur poshtë
kërkesat për dorëheqje,
megjithëse e pranojnë se kishte
pasur dështime të rënda
zinxhirore institucionale që i
paraprinë vrasjes së Arlinda Zekajt
më 25 tetor, e cila kishte
paralajmëruar vazhdimisht
autoritetet se jeta e saj ishte në
rrezik.
Ministrja e Drejtësisë, Donika
Gërvalla ka thënë se nga
dokumentacioni që u shqyrtua
krijohet bindja se vrasja e Arlinda
Zekajt “me shumë gjasë mund të
ishte parandaluar”.
Për analistë të sistemit të drejtësisë
dhe aktiviste për të drejtat e grave,
këmbëngulja e ministres Gërvalla,
dhe ministrit të Brendshëm,
Xhelal Sveçla, për të mos dhënë
dorëheqje, tregon se ata duan t’i
ikin përgjegjësive institucionale
dhe politike.
Ministritë e tyre, të cilat janë
përgjegjëse për politikat e
drejtësisë dhe sigurisë së
brendshme në vend, përpiluan
raporte me kërkesë të
kryeministrit Albin Kurti, dhe
gjetën një varg dështimesh
zinxhirore në rastin e dhunës në
familje të raportuar vazhdimisht
nga 49-vjeçarja nga Peja.
Dështimet zinxhirore çuan në një
varg pezullimesh, nga prokurorë
te zyrtarë policorë por u ndalën në
nivel rajonal, si dhe shtuan thirrjet
për protesta që nisën dy ditë më
parë.

Ministrat refuzojnë
dorëheqjen, aktivistet

këmbëngulin në largimin
e tyre

Të dy paraqitën një kronologji të
ngjarjes bazuar në raportet e tyre,
të cilat konfirmuan dështimin e
zinxhirit institucional për ta
mbrojtur Zekajn. Por, i hodhën
poshtë kërkesat e protestuesve për
dorëheqje, duke thënë se “nuk
është çasti” dhe se largimi i tyre
“nuk ndihmon” në luftën kundër
dhunës në familje dhe dhunës
ndaj grave.
Gërvalla tha se sikur ta mendonte

se dorëheqja do të ishte
mekanizmi “për të cilin do të
kontribuonim për një identifikim
më të saktë më të shpejtë dhe më
të thellë të përgjegjësive për
veprim dhe mosveprim, unë do
kisha dhënë dorëheqje”. “Unë
mendoj që pikërisht e kundërta
është. Unë ju siguroj që viktimat e
dhunës në familje aleatin më të
fuqishëm sot e kanë te
koordinatorja kombëtare”, tha ajo,
duke iu referuar postit të saj si
koordinatore kombëtare për
mbrojtjen nga dhuna në familje,
dhuna ndaj grave dhe dhuna me
bazë gjinore.
Sveçla, ndërkohë, tha se “nuk
mendoj që dorëheqja jonë do të
kontribuonte në fuqizimin e
gruas, në mbrojtjen e të drejtave të
saj sepse ne jemi të angazhuar
100% në përmbushjen e detyrave
tona në këtë pikë”. “Të ju them të
drejtën, unë jam bashkë me
protestuesit në këtë pikë, e kuptoj
indinjatën dhe mllefin e
protestuesve”, Sveçla.
Megjithatë, Ehat Miftaraj nga
Instituti i Kosovës për Drejtësi
(IDK) thotë për Radion Evropa e
Lirë (REL) se konferenca e tyre
ishte dashur të fillonte “me një
kërkim falje” dhe të mbaronte “me
dorëheqjen e tyre” për vdekjen e
Arlinda Zekaj “në dorë të shtetit”.
“Shteti, në vend që t’i ofrojë
mbrojtje dhe siguri, e bëri të
kundërtën, e tradhtoi dhe e vrau
me mosveprim. Konferenca do të
duhej të mbyllej me dorëheqjen e
tyre në emër të përgjegjësisë
institucionale, morale dhe etike”,
thotë Miftaraj për REL.
Neri Ferizi, udhëheqëse e
organizatës “Fourth Ëave”, e cila
merret me avancimin e drejtësisë
shoqërore përmes ideologjisë
feministë, thotë për REL-in se
refuzimi i dorëheqjes nga ana e
ministrave “nuk është për ne”.
Ajo paralajmëroi se kërkesat për
largimin e tyre do të vazhdojnë me
protesta edhe në qytete të tjera. Në
dy ditët e kaluara u zhvilluan
protesta në Prishtinë, ndërsa pati
edhe një protestë para ndërtesës
së Qeverisë sot derisa ministrat po
flisnin në konferencë për shtyp.
“Ne do të vazhdojmë të
protestojmë deri në dorëheqjen e
tyre. Kërkojmë përgjegjësi
institucionale dhe morale. Nuk
mund të ushtrosh pushtet, të kesh
kompetenca dhe përgjegjësi për

VRASJA E ARLINDA ZEKAJT, 
DREJTORI I POLICISË JEP DORËHEQJE, 

POR JO EDHE GËRVALLA E SVEÇLA 
Drejtori i Përgjithshëm i Policisë së Kosovës,
Gazmend Hoxha, ka dhënë dorëheqje të
premten, pas rastit tragjik të Arlinda Zekajt.
Megjithatë, dorëheqje nuk kanë dhënë
ministrja e Drejtësisë, Donika Gërvalla, dhe
ministri i Punëve të Brendshme, Xhelal Sveçla.
Në një konferencë për medie, ata kanë
theksuar se “nuk është çasti” për largimin e
tyre nga detyra dhe se një veprim i tillë “nuk
ndihmon” në luftën kundër dhunës në familje
dhe dhunës ndaj grave. Për analistë të sistemit
të drejtësisë dhe aktiviste për të drejtat e grave,
këmbëngulja e ministres Gërvalla dhe ministrit
Sveçla për të mos dhënë dorëheqje tregon se
ata po përpiqen t’u shmangen përgjegjësive
institucionale dhe politike

Deputetja e Partisë Demokratike
të Kosovës (PDK), Besa Kabashi-
Ramaj, ka kërkuar dorëheqjen e
ministres së Drejtësisë, Donika
Gërvalla-Schwarz, dhe ministrit
të Punëve të Brendshme, Xhelal
Sveçla, pas asaj që i ka cilësuar si
dështime institucionale në rastin
e vrasjes së Arlinda Zekajt.
Në një konferencë për medie,
Kabashi-Ramaj ka theksuar se
ministrja Gërvalla-Schwarz,
ndonëse ka pranuar dështimet
institucionale në këtë rast, ka
shmangur përgjegjësinë politike
që i takon si ministre dhe si
koordinatore kombëtare për
mbrojtjen nga dhuna në familje
dhe dhuna ndaj grave. “Kërkesa
jonë është e qartë: dorëheqje të
ministrave përgjegjës, hetim të
plotë të çdo dështimi dhe veprim
urgjent për mbrojtjen e jetës.
Sepse Arlinda e pagoi me jetë
dështimin e mbrojtjes. Asnjë
funksion, asnjë post dhe asnjë
pushtet politik nuk vlen më
shumë se jeta e një qytetareje të
Republikës së Kosovës”, ka thënë
Kabashi-Ramaj.
Ajo i ka bërë thirrje edhe
kryeministrit Albin Kurti që të
kërkojë dorëheqjen e dy
ministrave, ndërsa në rast se ata
refuzojnë, t’i shkarkojë. “Ndarja e
pushteteve nuk është ndarje nga
përgjegjësia! Koordinimi nuk
është titull ceremonial. Është
përgjegjësi për të identifikuar

mangësitë, për të kërkuar veprim
dhe për të siguruar që
mekanizmat e mbrojtjes të
funksionojnë”, ka deklaruar ajo.
Po ashtu, deputetja ka
paralajmëruar se do të
angazhohet për zbardhjen e plotë
të përgjegjësive institucionale
përmes komisionit hetimor për
këtë rast.
“Arlindën nuk mund ta kthejmë.
Por kemi një detyrim ndaj saj,
ndaj familjes së saj dhe ndaj çdo
gruaje e vajze në Republikën e
Kosovës. Që vdekja e saj të mos
përfundojë si një tjetër raport në
arkivat e institucioneve. Arlinda
nuk kërkoi privilegj. Kërkoi atë që
Kushtetuta dhe ligjet ia
garantojnë çdo qytetari:
mbrojtjen e jetës dhe sigurinë.
Prandaj, sot kërkojmë përgjigje:
Kush e dinte? Kur e dinte? Kush
kishte detyrimin të vepronte?
Dhe pse nuk veproi?”, ka shtuar
ajo.
Kabashi-Ramaj ka thënë se
dorëheqja e drejtorit të
përgjithshëm të policisë,
Gazmend Hoxha, nuk mund ta
amnistojë ministrin Xhelal Sveçla
nga përgjegjësia politike për
dështimet e njëpasnjëshme në
këtë institucion. “Gazmend
Hoxha ka përgjegjësinë e vet. Ajo
duhet të shqyrtohet deri në fund.
Por, drejtori i policisë nuk mund
të bëhet kurban i frikës së
ministrit të tij për t’u përballur me

përgjegjësinë politike. Nëse
ministri e konsideron dorëheqjen
të arsyeshme për drejtuesin e
Policisë, duhet t’u shpjegojë
qytetarëve pse përgjegjësia ndalet
pikërisht te dera e zyrës së tij.
Ministri nuk është penalisht
përgjegjës për çdo veprim të një
zyrtari policor. Por është
politikisht përgjegjës për politikat,
kushtet dhe drejtimin
institucional në fushën që e
udhëheq”, ka theksuar deputetja
e PDK-së.
Si shembull të keqmenaxhimit,
ajo ka përmendur edhe anulimin
e ceremonisë së diplomimit të
300 policëve të rinj për shkak të
mungesës së uniformave. “Nuk
mund t’i marrësh meritat për
sukseset dhe t’ua lësh vartësve të
gjithë përgjegjësinë për
dështimet!”, ka deklaruar ajo.
Sipas deputetes së PDK-së, shteti
nuk mund të pretendojë se është
i sigurt, i drejtë dhe demokratik
nëse gratë dhe vajzat nuk janë të
sigurta në shtëpitë dhe
komunitetet e tyre, madje as kur
kërkojnë ndihmë nga
institucionet. “Sepse dikush
duhet ta japë sinjalin se mjaft
është mjaft! Mjaft me arsyetime
pas tragjedive! Mjaft me raporte
që identifikojnë dështime, por
nuk sjellin përgjegjësi! Mjaft me
institucione që reagojnë vetëm
pasi një grua ka humbur jetën!”,
ka thënë ajo.

PDK-ja kërkon dorëheqjen 
e Gërvallës dhe Sveçlës: Arlindën 
nuk e kthejmë, por dështimet nuk 

mund të kalojnë pa përgjegjësi

funksionimin e institucioneve, e
pastaj, përballë dështimit të tyre, të
refuzosh të mbash përgjegjësi.
Dorëheqja është minimumi i
përgjegjësisë politike që duhet të
marrin”, thekson Ferizi.

Dështimet zinxhirore

Gërvalla i radhiti lëshimet
zinxhirore që kishin ndodhur nga
10 korriku deri më 25 tetor, natën
kur u vra Arlinda Zekaj.
Zekaj, 49 vjeçe, dyshohet se u vra
me sëpatë nga kunati i saj, derisa
bashkëshorti i saj ishte ndaluar
nga policia në mbajtje për 48 orë
për kanosjen e saj.
Gërvalla tha se raporti është
pjesërisht i plotë pasi Zyra e
Koordinatores nuk ka marrë ende
përgjigje të hollësishme nga të
gjitha institucionet përgjegjëse.
Megjithatë, dokumentacioni i
shqyrtuar deri tani nxjerr në pah
mangësi serioze: vonesa dhe
mosveprime institucionale, tha
ajo. “Konstatimi më shqetësues
është se Arlinda Zekaj nuk u vra pa
paralajmërim. Institucionet
përgjegjëse kishin marrë
paralajmërime të përsëritura dhe
serioze për rrezikun ndaj jetës së
saj”, tha Gërvalla.

Sveçla nënvizoi se gjetjet e raportit
tregojnë shkelje serioze nga disa
zyrtarë policorë. Ndër shkeljet e
identifikuara përfshihen
mosekzekutimin e urdhrit të parë
për mbrojtjen, vonesa në
ekzekutimin e urdhrit të dytë për
mbrojtje, mospërfillja e kërkesës
për vlerësimin e rrezikut dhe
mosndërmarrja e masave të
nevojshme për ngritjen e
kapaciteteve të nevojshme për
mbrojtjen e Arlindës.
Dështimet nxitën pezullimin e
kryeprokurores së Prokurorisë
Themelore në Pejë, Lumturije

Vuçetaj dhe prokurores së rastit të
Zekajt, Arlinda Nallbani Gacaferi.
Gjithashtu u pezulluan dhe 11
zyrtarë policorë lidhur me
mënyrën se si ishin marrë me
rastin e Zekajt.
Por për aktivisten Ferizi
përgjegjësia nuk mund të ndalet
aty ku fillon pushteti politik. Sipas
saj, nuk mund të shkëputet
zinxhiri i përgjegjësisë dhe të lihet
një sistem i tërë pa llogaridhënie.
“Nuk do të lejojmë që rasti i
Arlindës të shndërrohet në një
tjetër rast që prodhon konferenca
për media, deklarata keqardhjeje

dhe asnjë përgjegjësi konkrete. Ne
nuk kërkojmë vetëm që
institucionet të na dëgjojnë.
Kërkojmë që ato të mbajnë
përgjegjësi. Arlinda nuk mund të
kthehet, por drejtësia dhe
përgjegjësia nuk mund të presin”,
thekson Ferizi.
Ajo nënvizon se gratë me të cilat
organizata që drejton ajo mban
kontakt, janë “të frikësuara, sepse
nuk po ndihen të mbrojtura as kur
kërkojnë ndihmë në një sistem të
dështuar institucional”. “Rasti i
Arlindës i ka tronditur thellë.
Është krejt e kuptueshme që ato

po stepen, po hezitojnë të
kërkojnë ndihmë dhe po humbin
shpresën se mund të gjejnë
drejtësi në këtë sistem”,
përfundon ajo.
Miftaraj, ndërkaq, rikujton se IKD-
ja ka kërkuar vazhdimisht vetting
në sistemin e drejtësisë, një proces
që e kishte premtuar edhe vetë
Qeveria.
Vettingu, një proces i posaçëm i
verifikimit dhe rivlerësimit të
gjyqtarëve dhe prokurorëve, ka
për qëllim që të sigurohet se
personat që ushtrojnë funksione
në sistemin e drejtësisë janë
profesionalisht të aftë, të pavarur,
të paanshëm dhe me integritet të
lartë. “Ky proces për katër vjet ka
mbetur ne Kuvend. Qeveria dhe
Ministria e Drejtësisë kanë
përgjegjësi për vonesat e
përfundimit të këtij procesi,
mungesa e të cilit po sjell edhe
raste si vrasja e Arlinda Zekajt”,
thotë Miftaraj.
Ai shton se dështimi i vettingut
mundëson që sistemi gjyqësor
dhe prokurorial të mbajë persona
jokompetentë që nuk i
përmbushin obligimet e tyre
ligjore edhe në mbrojtjen e grave.
Protestat tashmë janë zgjeruar
edhe në Pejë dhe në Mitrovicë.

Arben HOXHA

Protestat e organizuara nga
qytetarët në Prishtinë, përtej
thirrjes drejtuar organeve të
drejtësisë për vendosjen e
drejtësisë në rastin e vrasjes
makabre të Arlinda Zekajt,
përbëjnë një shprehje të lartë të
vetëdijes demokratike të
qytetarëve të Kosovës. Ato nuk
artikulojnë vetëm kërkesën për
drejtësi, por edhe një kërkesë më
të thellë politike: ndryshimin e
paradigmës së qeverisjes, nga
trajtimi i pushtetit publik si pronë
private e bartësve të tij, në
konceptimin e tij si mandat
publik, që duhet të ushtrohet në
shërbim të interesave dhe
nevojave të qytetarëve.
Seanca e jashtëzakonshme
parlamentare për vrasjen e
Arlinda Zekajt, e mbajtur më 26
tetor 2026, e nxori në pah
pikërisht këtë problem, duke e
zhvendosur debatin nga kërkesa
për përgjegjësi individuale
morale dhe politike të Gërvallës
dhe Sveçlës, në rrafshin më të
gjerë të nevojës për
rikonceptimin e kulturës politike
dhe të vetë mënyrës së
konceptimit dhe ushtrimit të

pushtetit.
Mënyra se si Donika Gërvalla dhe
Albulena Haxhiu iu qasën
çështjes së përgjegjësisë
institucionale nuk ishte thjesht
shprehje e një qëndrimi politik.
Ajo shpërfaqi konceptimin
parimonial që pushteti aktual ka
në raport me detyrimin publik
dhe llogaridhënien. Sipas këtij
konceptimi, pushteti është pronë
dhe privilegj i bartësve të tij,
ndërsa qytetari një mjet për
ruajtjen dhe riprodhimin e
pushtetit, e jo burim i
legjitimitetit të tij dhe bartës i të
drejtave ndaj institucioneve
publike.
Është pikërisht kjo ndërgjegje
patrimoniale, e normalizuar dhe
e natyralizuar në kulturën e
ushtrimit të pushtetit, e cila e

shpjegon edhe tonin arrogant
dhe qëndrimet mbrojtëse të
shfaqura në fjalimet e Albulena
Haxhiut dhe Donika Gërvallës:
në vend që pushteti ta kuptojë
veten si subjekt të detyrimit për
të dhënë llogari para qytetarëve,
ai e percepton kërkesën për
llogaridhënie si cenim të
autoritetit dhe të imazhit të vet.
Kështu, e drejta e pushtetit për të
mbrojtur imazhin politik
vendoset mbi të drejtën e
qytetarit për të kërkuar
përgjegjësi institucionale dhe
politike.
Përmes gjuhës dhe qëndrimeve
të tyre, Haxhiu dhe Gërvalla
përcollën, në thelb, mesazhin se
mbrojtja e imazhit të pushtetit
peshon më shumë sesa detyrimi
për t'u përballur me pyetjet e

rënda që ngre humbja e jetës së
një qytetareje. Kjo është një nga
shfaqjet më domethënëse të
logjikës patrimoniale:
përmbysja e marrëdhënies
ndërmjet pushtetit dhe
qytetarit, në të cilën, në vend që
pushteti t'i nënshtrohet kërkesës
së qytetarit për përgjegjësi,
qytetarit i kërkohet të respektojë
nevojën e pushtetit për
vetëmbrojtje.
Pse ndodh kjo? Sepse logjika

patrimoniale nuk e njeh jetën e
qytetarit si kufirin moral të çdo
veprimi institucional dhe si kriter
themelor të legjitimitetit të
pushtetit. Ajo nuk e koncepton
autoritetin publik si përgjegjësi
që ushtrohet dhe justifikohet
përmes shërbimit ndaj
qytetarëve, por si privilegj që u
përket bartësve të tij dhe që
duhet mbrojtur nga çdo kërkesë
për llogaridhënie. Për pasojë,
qytetari nuk perceptohet si
sovran dhe subjekt i të drejtave,
por si palë që duhet të pranojë
vendimet, arsyetimet dhe
vetëmbrojtjen e pushtetit. Kjo
nuk përbën thjesht një
përmbysje të rendit të qeverisjes,
por një deformim të thellë të vetë
moralitetit të rendit demokratik.
Kur, përballë humbjes së jetës së

një qytetareje, pushteti e vendos
në plan të parë mbrojtjen e
imazhit të vet, problemi nuk
kufizohet te mungesa e
ndjeshmërisë apo te një dështim
i përveçëm i komunikimit politik.
Ai dëshmon për mungesën e
përgjegjësisë morale, politike dhe
institucionale, e cila
manifestohet në mënyrën se si
bartësit e pushtetit e kuptojnë
raportin e tyre me qytetarin dhe
institucionet publike. Në çastin
kur detyrimet ndaj qytetarëve
zëvendësohen nga nevoja për të
mbrojtur imazhin dhe privilegjet
e pushtetit, ky i fundit cenon jo
vetëm besimin e qytetarëve, por
edhe vetë arsyen e ekzistencës së
institucioneve publike.
Protestat e organizuara nga
qytetarët në Prishtinë për
vendosjen e drejtësisë në rastin e
vrasjes makabre të Arlinda Zekajt
tejkalojnë kërkesën për drejtësi
në një rast konkret. Ato janë,
njëkohësisht, protesta për
mbrojtjen e kuptimit dhe të
qëllimit të ekzistencës së
institucioneve publike: për
rikthimin e pushtetit në
funksionin e tij themelor, atë të
shërbimit ndaj qytetarit,
mbrojtjes së jetës dhe garantimit
të të drejtave të tij.

PAPËRGJEGJËSIA E POLITIKËS PATRIMONIALE 

Prishtinë, 30 tetor - Kryetari i
Prishtinës, Përparim Rama është
intervistuar të premten nga
Prokuroria Speciale e Kosovës në
cilësinë e të pandehurit lidhur
me projektin “Arkitekti i Qytetit”.
Pas intervistimit Rama, thënë se
është i gatshëm të bashkëpunojë
me organet e drejtësisë, pasi,
sipas tij, kështu zhvillohet një
shtet demokratik. Rama ka thënë
se është plotësisht transparent
dhe se ka kërkuar vazhdimisht
bashkëpunim me prokurorinë
për këtë çështje, por edhe për

çështje të tjera. “Po, edhe unë u
thashë që unë kam kërkuar
faktikisht vazhdimisht
bashkëpunim me Prokurorinë
për këtë çështje, por edhe për
çështje të tjera. Jemi totalisht
transparentë, për këtë arsye edhe
kam ardhur me diskutuar, me
biseduar, përkundër faktit që
disa, si kryeministri, mos të
përmend emra, që nuk shkojnë,
do të thonë ne jemi të gatshëm
gjithmonë për bashkëpunim me
Prokurorinë, sepse kështu
zhvillohet shteti demokratik.

Puna ime është zhvillimi i
kryeqytetit, ndërtimi i
kryeqytetit, puna e prokurorisë
është me e ditë që çdo gjë po
bëhet në bazë të legjislacionit”,
ka thënë Rama.
I pyetur për deklaratat e disa
deputetëve të Vetëvendosjes, të
cilët kishin paralajmëruar
paraqitjen e tij në Prokurori, dhe
nëse kishte pasur rrjedhje të
informacionit, Rama është
përgjigjur: “Ju jeni profesionistë
dhe vendosni vetë a ka pasur apo
s’ka pasur”.

Rama intervistohet nga prokuroria për projektin “Arkitekti i Qytetit”

Sekretari i përgjithshëm i
Aleancës, Avni Arifi, ka kërkuar
dorëheqjen e ministres së
Drejtësisë, Donika Gërvalla, dhe
ministrit të Punëve të Brendshme,
Xhelal Sveçla, pas zhvillimeve
lidhur me rastin e Arlinda Zekajt.
Arifi, në një adresim për medie, ka
kritikuar konferencën e dy
zyrtarëve të lartë të qeverisë, duke

e cilësuar atë si “të poshtër”. Sipas
tij, paraqitja e tyre ka dëshmuar
dështime në disa nivele të
institucioneve që ata drejtojnë.
“Konferencë e poshtër e dy
zyrtarëve publikë të Kosovës në
raport me rastin që e ka tronditur
çdo qytetar të Kosovës. Ata
dëshmuan se ka dështime në
shumë nivele të sistemit që

drejtojnë. Arroganca e tyre,
cinizmi i tyre, ishin neveritëse. Ne
si Aleancë nuk kemi asnjë
konkluzion tjetër, përveçse
ekziston një përgjegjësi e qartë
politike dhe ajo duhet të
adresohet nga qeveria. Edhe
Gërvalla edhe Sveçla duhet të
japin dorëheqje”, ka deklaruar
Arifi.

Arifi: Konferencë e poshtër e Gërvallës
dhe Sveçlës, jepni dorëheqje

PRISHTINË, 30 TETOR - Danimarka
paralajmëron rishikimin e
programit të trajnimit për
gardianët kosovarë, pas
dyshimeve se dy prej tyre kanë
ushtruar dhunë ndaj një të
burgosuri në Kopenhagë.
Gardianët nga Kosova trajnohen
në Danimarkë në kuadër të
marrëveshjes mes dy shteteve, e
cila parasheh transferimin e deri
300 të burgosurve nga burgjet
daneze në institucionin
korrektues të Gjilanit.
Incidenti ka ngritur pikëpyetje
edhe për mënyrën se si do të
parandalohet dhe hetohet
keqtrajtimi në burgun e Gjilanit,
ku përgjegjësitë do të ndahen mes
Kosovës dhe Danimarkës.
Shërbimi Korrektues i
Danimarkës konfirmoi për
Radion Evropa e Lirë se incidenti
ka ndodhur më 5 tetor, në burgun
Vestre në Kopenhagë, dhe se rasti i
është referuar policisë daneze. “Ky
institucion nuk komenton raste
individuale, por akuzat për dhunë
ndaj të burgosurve janë serioze
dhe janë ndërmarrë hapat e
nevojshëm”, thuhet në përgjigjen
me shkrim.
Sipas agjencisë daneze të lajmeve
Ritzau, dy gardianët kosovarë, të
moshave 24 dhe 29 vjeç,
dyshohen se kanë goditur me
grushte një të burgosur brenda
qelisë së tij.
Njëri dyshohet se e ka shtyrë të
burgosurin mbi shtrat dhe e ka
goditur një herë në fytyrë, ndërsa
tjetri disa herë në fytyrë dhe trup.
Të dy i kanë mohuar akuzat.
Ata u arrestuan më 6 tetor, por
gjykatat daneze refuzuan
kërkesën e prokurorisë për
paraburgimin e tyre, duke
vlerësuar se nuk ekzistonte rrezik i
konsiderueshëm arratisjeje.
Vendimi u la në fuqi më 9 tetor
nga Gjykata e Lartë e Danimarkës
Lindore.
Hetimet për rastin vazhdojnë dhe
nuk ka një vendim përfundimtar
gjyqësor.
Shërbimi Korrektues i Kosovës
(SHKK) i tha REL-it se nuk mund
të japë informacione, pasi rasti
është nën hetim.
Nuk dihet nëse dy zyrtarët janë
pezulluar nga detyra, nëse
vazhdojnë të qëndrojnë në
Danimarkë apo nëse ndaj tyre
janë ndërmarrë masa disiplinore.

Çfarë do të ndryshojë në
trajnim?

Në përgjigjen për REL-in,
Shërbimi Korrektues i
Danimarkës tha se do të
rivlerësojë përgatitjen
profesionale të gardianëve
kosovarë. “Tani do ta rishikojmë
programin e trajnimit për zyrtarët
kosovarë që po kryejnë praktikën
në Danimarkë, për t’u siguruar që
trajnimi të jetë i cilësisë së lartë
dhe t’i përmbushë plotësisht
kërkesat tona”, thuhet në përgjigje.
Trajnimi përfshin njohjen me
rregullat daneze, menaxhimin e
konflikteve dhe praktikat e punës
në burgje.

Sipas autoriteteve daneze,
trajnimet e ardhshme pritet të
kombinojnë mësimin teorik dhe
praktik në Kosovë dhe në
Danimarkë.
Drejtoresha e Shërbimit
Korrektues të Danimarkës, Ina
Eliasen, tha për Ritzau-n se
institucioni kishte pasur përvoja
të mira me gardianët kosovarë
dhe se priste që incidenti të ishte
rast i izoluar.
Megjithatë, sipas saj, ngjarja ka
nxitur nevojën për të shqyrtuar
nëse trajnimi dhe praktika
profesionale janë të mjaftueshme.
Eliasen sqaroi se gardianët
kosovarë punojnë përkrah
kolegëve danezë edhe pas
përfundimit të programit
gjashtëmujor.
Dy zyrtarët e dyshuar për dhunë e
kishin përfunduar këtë program
dhe ishin në detyrë në kohën e
incidentit.
Ajo tha se rasti do të merret
parasysh edhe gjatë hartimit të një
mekanizmi të posaçëm
mbikëqyrjeje për burgun e
Gjilanit, i cili ishte planifikuar
përpara incidentit.
Autoritetet daneze nuk kanë
specifikuar se çfarë ndryshimesh
konkrete do të sjellë rishikimi.
Sipas Shërbimit Korrektues të
Danimarkës, deri më tani, 34
gardianë kosovarë e kanë
përfunduar trajnimin në
Danimarkë, ndërsa për burgun e
Gjilanit parashihet angazhimi i
200 gardianëve.
Autoritetet daneze nuk kanë
specifikuar sa të tjerë pritet të
trajnohen para transferimit të të
burgosurve të parë.

Kush mban përgjegjësi
në rast të keqtrajtimit?

Ndërsa incidenti në Kopenhagë
hetohet nga autoritetet daneze,
një rast i ngjashëm në burgun e
Gjilanit do të trajtohej ndryshe.
Atje, ndonëse do të zbatohen
rregullat daneze, përgjegjësia për
hetimin dhe ndjekjen penale të
gardianëve kosovarë, si rregull, do
t’u takojë autoriteteve të Kosovës.
Këtë e përcakton neni 24 i
marrëveshjes, i cili parasheh
përjashtime të caktuara për
personelin danez, pas
konsultimeve mes dy shteteve.
Burgu do të jetë nën drejtimin e
përgjithshëm të një guvernatori
danez, të mbështetur nga ekipe
operative dhe administrative,
përfshirë dy
zëvendësguvernatorë. Ndërsa, një
drejtor i emëruar nga Kosova do të
ketë përgjegjësi për menaxhimin e
objektit dhe personelit vendas.
Ankesat që lidhen me
ekzekutimin e dënimeve daneze,
do të trajtohen nga autoritetet e
Danimarkës, përfshirë gjykatat e
saj.
Kjo ndarje e përgjegjësive ka
ngritur shqetësime te Komiteti
Evropian për Parandalimin e
Torturës (CPT), i Këshillit të
Evropës.
Në një raport të dhjetorit 2024,
Komiteti vlerësoi se marrëveshja

ngre çështje serioze, përfshirë
heqjen dorë pjesërisht nga
juridiksioni danez për vepra
penale që, në parim, duhet të
mbeten përgjegjësi e Danimarkës.
CPT-ja ngriti gjithashtu
shqetësime për përputhshmërinë
e marrëveshjes me dy parime
themelore të Konventës së
Këshillit të Evropës për
Transferimin e Personave të
Dënuar dhe kërkoi sqarime nga
autoritetet daneze.
Marrëveshja obligon drejtuesin
danez të burgut të bashkëpunojë
me autoritetet kosovare gjatë
hetimeve penale dhe parasheh
respektimin e detyrimeve
ndërkombëtare të Danimarkës
për trajtimin e të burgosurve.
Por, se si do të funksionojë kjo
ndarje e përgjegjësive në rastet e
dyshimeve për keqtrajtim, mbetet
të shihet pas hapjes së burgut.

Kush i garanton standard-
et daneze në Kosovë?

Marrëveshja parasheh disa
mekanizma për mbikëqyrjen e
burgut të Gjilanit.
Organizmat ndërkombëtarë për
parandalimin e torturës do të kenë
të drejtë të kryejnë vizita
monitoruese, edhe pa
paralajmërim.
Edhe Ombudsmani Parlamentar i
Danimarkës do të mund të
inspektojë burgun, të shqyrtojë
ankesa dhe të hetojë veprimtarinë
administrative që zhvillohet sipas
ligjit danez.
Sipas një sqarimi të Ministrisë
daneze të Drejtësisë për
Parlamentin, këto kompetenca
përfshijnë edhe veprimet e
gardianëve kosovarë kur ata
zbatojnë rregullat daneze.
Megjithatë, Ombudsmani danez
nuk mund të hetojë drejtpërdrejt
veprimet e autoriteteve kosovare,
si trajtimin e të burgosurve në
spitalet e Kosovës.
Ai mund të shqyrtojë nëse
autoritetet daneze kanë
përmbushur detyrimet e tyre në
këto raste.
Kufizimet e tilla kanë ngritur
pikëpyetje edhe tek organizatat
për të drejtat e njeriut.
Feride Rushiti, drejtoreshë
ekzekutive e Qendrës Kosovare për
Rehabilitimin e të Mbijetuarve të
Torturës (QKRMT), kërkoi garanci
për mbikëqyrje të pavarur dhe
efektive të kushteve dhe trajtimit të
të burgosurve në Gjilan. “Kush do
t’i monitorojë kushtet dhe
trajtimin e këtyre të burgosurve? Si

do të sigurohet monitorimi i
pavarur? Si do të ndikojë kjo
marrëveshje në standardet e
krijuara në institucionet e SHKK-
së dhe a mund të shmanget krijimi
i standardeve të dyfishta mes të
burgosurve nga Danimarka dhe të
burgosurve kosovarë?”, pyeti
Rushiti.
Ajo foli në një konferencë të
organizuar nga QKRMT-ja më 29
tetor, kushtuar sfidave ligjore, të
drejtave të njeriut dhe zbatimit të
marrëveshjes.
Sipas marrëveshjes, në burgun e
Gjilanit do të zbatohen rregullat
daneze për kushtet e qëndrimit,
kujdesin shëndetësor, vizitat dhe
aktivitetet e të burgosurve.
Synimi i autoriteteve daneze është
që kushtet të jenë në thelb të njëjta
me ato në burgjet e Danimarkës.
Por, kjo ka nxitur shqetësime se
brenda Kosovës mund të krijohen
kushte të ndryshme trajtimi për të
burgosurit.
Behxhet Shala, nga Këshilli për
Mbrojtjen e të Drejtave dhe Lirive
të Njeriut (KMLDNJ), vlerëson se
marrëveshja mund të krijojë
pabarazi mes të burgosurve që
vijnë nga Danimarka dhe atyre që
vuajnë dënimet në institucionet e
tjera të Kosovës. “... ndërsa të
burgosurit e tjerë në Kosovë
trajtohen shumë më dobët,
ndonëse janë të burgosur shumë
më të disiplinuar dhe më socialë”,
thotë ai për REL-in.
Në konferencën e QKRMT-së,
zëvendësministri i Drejtësisë në
Kosovë, Genc Nimoni, theksoi
përgjegjësinë e institucioneve për
respektimin e të drejtave të të
burgosurve. “Ekzekutimi i dënimit
nuk e heq detyrimin për të
respektuar dinjitetin njerëzor.
Kushtet e qëndrimit, qasja në
kujdes shëndetësor, siguria dhe
mbrojtja nga trajtimi çnjerëzor ose
poshtërues janë detyrime që
institucionet tona duhet t’i
përmbushin”, tha Nimoni.

Kujdesi shëndetësor dhe
largësia nga familja

Përveç kushteve të qëndrimit,
organizatat për të drejtat e njeriut
kanë ngritur shqetësime edhe për
kujdesin shëndetësor dhe
kontaktet familjare.
Therese Maria Rytter, drejtoreshë
ligjore në organizatën daneze
DIGNITY, identifikoi tri rreziqe
kryesore gjatë konferencës së 29
tetorit: qasjen në kujdes
shëndetësor, kufizimin e
kontakteve familjare dhe

mundësinë e keqtrajtimit.
Sipas saj, secili i burgosur duhet t’i
nënshtrohet një vlerësimi
individual mjekësor përpara
transferimit. Personat me nevoja
të veçanta shëndetësore nuk
duhet të dërgohen në Kosovë nëse
atje nuk mund të marrin trajtimin
e nevojshëm.
Marrëveshja parasheh krijimin e
një klinike brenda burgut të
Gjilanit, me personel shëndetësor
të licencuar dhe nën mbikëqyrjen
e autoriteteve daneze.
Për trajtimet që nuk mund të
ofrohen aty, të burgosurit, me
rregull, do të dërgohen në
Danimarkë. Përjashtim bëjnë
rastet urgjente dhe ato që kërkojnë
shtrim në spital deri në tri net, të
cilat mund të trajtohen në Kosovë.
Por, përtej kujdesit shëndetësor,
një tjetër shqetësim është largësia
nga familjarët. “Nëse familja jeton
në Danimarkë, ndërsa i burgosuri
vendoset në një burg në Kosovë, si
do të realizohen vizitat javore? Në
praktikë, kjo nuk do të jetë e
mundur. Kjo përbën një kufizim të
së drejtës për jetë familjare”, tha
Rytter.

Transferimi shtyhet

Përderisa vazhdojnë diskutimet
për standardet dhe përgjegjësitë,
zbatimi i marrëveshjes është
përballur edhe me vonesa.
Sipas autoriteteve daneze, të
burgosurit e parë pritet të
transferohen në Gjilan në fund të
vitit 2027 ose në fillim të vitit 2028.
Ky afat është më i vonshëm se ai i
paralajmëruar më herët nga
autoritetet kosovare.
Në vitin 2025, drejtori i
përgjithshëm i Shërbimit
Korrektues të Kosovës, Ismail
Dibrani, i kishte thënë REL-it se
transferimi pritej në prill të vitit
2027.
Sipas Shërbimit Korrektues të
Danimarkës, shtyrja është
shkaktuar nga vonesat në punimet
për rindërtimin e burgut, të cilat
kryhen nga Shërbimi Korrektues i
Kosovës.
REL-i ka kërkuar sqarime nga
Shërbimi Korrektues i Kosovës,
por nuk ka marrë përgjigje.
Marrëveshja, e ratifikuar nga
Kuvendi i Kosovës në maj të vitit
2024, parasheh vënien në
dispozicion të kapaciteteve për
300 të burgosur, fillimisht për pesë
vjet, me mundësi vazhdimi edhe
për pesë vjet të tjerë.
Sipas marrëveshjes, Danimarka
do t’i paguajë Kosovës deri në 15
milionë euro në vit për
shfrytëzimin e burgut të Gjilanit.
Pagesa e plotë varet nga
gatishmëria e institucionit për të
strehuar 300 të burgosur sipas
standardeve daneze.
Marrëveshja parasheh edhe një
pagesë fillestare prej pesë milionë
eurosh për përgatitjen e burgut.
Por, përpara se të mbërrijnë të
burgosurit e parë, qartazi, mbetet
ende punë për përgatitjen e
burgut dhe trajnimin e personelit.

DY GARDIANË KOSOVARË DYSHOHEN PËR DHUNË 
NDAJ NJË TË BURGOSURI NË KOPENHAGË, 

DANIMARKA RISHIKON TRAJNIMET

PRISHTINË, 30 TETOR - Ministri i
Jashtëm i Kosovës, Glauk
Konjufca, ka pritur në një takim
miqësor një delegacion të
Komisionit Politik të Asamblesë
Parlamentare të NATO-s, të
përbërë nga përfaqësues të
nëntë shteteve anëtare.
Përmes një postimi, Konjufca ka
riafirmuar përcaktimin e
palëkundur të Kosovës për
anëtarësim në Aleancën Veri-
Atlantike, duke theksuar se ky

anëtarësim do t’i shërbente
sigurisë afatgjatë të gjithë
Ballkanit Perëndimor.
Ai ka thënë se anëtarësimi në
NATO do t’i jepte shprehje
institucionale përkatësisë
euroatlantike të Kosovës, e cila,
sipas tij, mbështetet në historinë
e çlirimit dhe në vlerat
demokratike mbi të cilat është
ndërtuar Republika.
“Përmbushja e këtij synimi
shtetëror mbetet synim

themelor i politikës sonë të
jashtme”, ka theksuar Konjufca.
Kreu i diplomacisë kosovare ka
vlerësuar gjithashtu mbështetjen
që Asambleja Parlamentare e
NATO-s i ka dhënë Kosovës, si
dhe kontributin e diplomacisë
parlamentare në afrimin e vendit
me Aleancën.
Sipas tij, Ballkani Perëndimor ka
nevojë për një siguri afatgjatë, e
cila u qëndron ndryshimeve
politike dhe kufizon mundësitë

për destabilizim.
Konjufca ka theksuar se
anëtarësimi i Kosovës në NATO
do ta forconte sigurinë rajonale,
duke e vendosur vendin brenda
sistemit të mbrojtjes kolektive
dhe duke zgjeruar
bashkëpunimin ndërmjet
aleatëve në rajon. “Sigurinë që e
kemi ndërtuar bashkë me aleatët
tanë duam ta mbrojmë si
anëtarë të së njëjtës Aleancë”, ka
shkruar Konjufca.

Konjufca: Anëtarësimi i Kosovës në NATO do ta forconte sigurinë në Ballkanin Perëndimor

PRISHTINË, 30 TETOR- Ministri i
Shëndetësisë, Arben Vitia, ka
nënshkruar vendimin për
hapjen e konkursit për shkollim
specialistik për 313 vende, duke
bërë me dije se ky është
konkursi i katërt për specializim
brenda më pak se katër vjetësh.
Përmes një postimi në
“Facebook”, Vitia ka bërë të

ditur se prioritet në këtë
konkurs u është dhënë lëmive
deficitare dhe nevojave të
institucioneve shëndetësore
rajonale.
Ai ka theksuar se, për herë të
parë, Ministria e Shëndetësisë
do të financojë edhe 20 vende
për Mjekësinë Familjare.
Risi e këtij konkursi, sipas Vitisë,

është poentimi përmes sistemit
digjital, ku kandidatët do t’i
plotësojnë të dhënat në formë
elektronike, ndërsa sistemi do
t’i përllogarisë pikët në bazë të
kritereve të përcaktuara në
konkurs.
Pas verifikimit nga Bordi, secili
kandidat do të ketë qasje në
pikët e veta.

Ministri Vitia ka njoftuar
gjithashtu se së shpejti do të
shpallet edhe një konkurs i ri
për shkollim specialistik, i cili
do të jetë në funksion të
nevojave të institucioneve
shëndetësore private. “Më
shumë mundësi për mjekët
tanë, më shumë transparencë
në proces!”, ka shkruar Vitia.

Vitia nënshkruan vendimin për 313 vende të reja për specializim në mjekësi

BUXHETI 2027-S I KOSOVËS: PËRTEJ SHPENZIMEVE,
NEVOJITET VIZION PËR PRODHIM DHE EKSPORT

Shkruan: Safet GËRXHALIU

Rritja e importeve, kur nuk
shoqërohet me zgjerimin e
mjaftueshëm të prodhimit
vendor dhe të eksporteve, e bën
ekonominë e Kosovës gjithnjë e
më të varur nga tregjet e jashtme.
Në kuadër të debatit për Buxhetin
e vitit 2027, sfida strategjike e
Kosovës duhet të jetë shndërrimi i
shpenzimeve publike në
investime që rrisin
prodhimtarinë, konkurrue-
shmërinë dhe kapacitetet
eksportuese të vendit.
Njëkohësisht, është e
domosdoshme të konsolidohen
sektorët që gjenerojnë të ardhura
nga jashtë dhe të zgjerohet baza
prodhuese, me qëllim të uljes së
varësisë nga importet.
Nëse Kosova synon zhvillim të
qëndrueshëm ekonomik, pyetja
thelbësore nuk duhet të jetë
vetëm sa para do të shpenzohen,
por sa vlerë ekonomike do të

krijojnë këto shpenzime dhe sa
do të kontribuojnë në rritjen e
eksporteve dhe në forcimin e
pozitës së vendit në tregjet

ndërkombëtare.
Debati për Buxhetin 2027 ngre
çështje të rëndësishme jo vetëm
për disiplinën buxhetore dhe

respektimin e afateve ligjore, por
edhe për vizionin ekonomik,
planifikimin afatgjatë dhe
aftësinë e institucioneve për t’u
ofruar bizneseve dhe qytetarëve
siguri dhe perspektivë për të
ardhmen.
Një buxhet nuk është thjesht një
dokument financiar. Ai është
pasqyra e prioriteteve të një
qeverie dhe dëshmon se sa
investohet në arsim, shëndetësi,
infrastrukturë, prodhimtari,
inovacion dhe zhvillim
ekonomik.
Megjithatë, madhësia e buxhetit
nuk është treguesi i vetëm i
suksesit. Rëndësi vendimtare ka
mënyra se si shpenzohen paratë
publike, sa investime prodhuese
krijojnë dhe çfarë ndikimi kanë
në zhvillimin ekonomik dhe në
mirëqenien e qytetarëve.
Prandaj, gjatë debatit për
Buxhetin 2027, Kosova duhet t’i
përgjigjet një pyetjeje thelbësore:
Si mund të ngushtohet hendeku
ndërmjet importeve dhe

eksporteve, nëse planifikimi
buxhetor nuk shoqërohet me një
strategji të qartë për rritjen e
prodhimit vendor, nxitjen e
eksporteve dhe tërheqjen e
investimeve?
Sfida nuk është vetëm të kemi një
buxhet më të madh nga viti në
vit. Sfida e vërtetë është të
ndërtojmë një ekonomi që krijon
më shumë vlerë të shtuar, vende
pune cilësore dhe perspektivë
për të rinjtë. Kjo kërkon politika
ekonomike të qëndrueshme,
mbështetje konkrete për bizneset
prodhuese, nxitje të investimeve
dhe një orientim më të qartë drejt
tregjeve ndërkombëtare.
Buxheti 2027 duhet të jetë më
shumë se një plan shpenzimesh:
ai duhet të shndërrohet në
instrument të zhvillimit
ekonomik, rritjes së prodhimit
vendor dhe forcimit të
eksporteve. Vetëm kështu
potenciali i Kosovës mund të
shndërrohet në mirëqenie dhe
zhvillim të qëndrueshëm.

SUPREMJA VENDOS: POLICIA NUK MUND T’UA MBAJË 
SHOFERËVE PATENTË-SHOFERËT PËR MË SHUMË SE TETË DITË

PRISHTINË, 30 TETOR - Gjykata
Supreme e Kosovës e ka
shpallur të paligjshëm dhe e ka
shfuqizuar përcaktimin sipas të
cilit patentë-shoferi mund të
mbahet deri në përfundimin e
masës së ndalimit të drejtimit
të mjetit.
Gjykata ka vlerësuar se marrja e
përkohshme e patentë-shoferit
nga policia dhe masa
mbrojtëse e ndalimit të
drejtimit të mjetit janë dy
institute të ndryshme juridike,
të cilat nuk duhet të
ngatërrohen gjatë zbatimit të

tyre.
Sipas konstatimit të Gjykatës
Supreme, mbajtja e
përkohshme e patentë-shoferit
nga policia nuk mund të zgjasë
më shumë se tetë ditë.
Kolegji i Gjykatës Supreme, në
kuadër të një çështjeje të
konfliktit administrativ, ka
vendosur lidhur me padinë e 28
paditësve kundër Ministrisë së
Punëve të Brendshme - Policisë
së Kosovës. 
Gjykata e ka aprovuar pjesërisht
si të bazuar kërkesëpadinë për
shfuqizimin e pjesshëm të aktit

nënligjor normativ.
Duke iu referuar nenit 244 të
Ligjit nr. 08/L-186 për Rregullat
e Trafikut Rrugor, Gjykata ka
konstatuar se mbajtja e

përkohshme e patentë-shoferit
nga policia nuk mund të zgjasë
më shumë se tetë ditë. Për
rrjedhojë, kushtëzimi i kthimit
të dokumentit me përfundimin
e masës mbrojtëse, e cila mund
të zgjasë tre, gjashtë apo
dymbëdhjetë muaj, është në
kundërshtim me ligjin.
Sipas vlerësimit të Gjykatës
Supreme, një akt nënligjor nuk
mund t’i zgjerojë kompetencat
e përcaktuara me ligj dhe as të
vendosë kufizime shtesë pa një
bazë ligjore.
Ndërkaq, Gjykata e ka refuzuar

si të pabazuar kërkesën për
shfuqizimin e paragrafëve 1
dhe 2 të nenit 17 të Udhëzimit
Administrativ.
Sipas vlerësimit të saj, këto
dispozita kanë karakter
procedural dhe organizativ,
pasi përcaktojnë njësinë
policore përgjegjëse për
administrimin e dokumentit, si
dhe detyrimin për lëshimin e
vërtetimit për marrjen e
përkohshme të patentë-
shoferit, pa tejkaluar
autorizimet e përcaktuara me
ligj.

Faton DËRMAKU

PRISHTINË, 30 TETOR - Agjencia e
Statistikave të Kosovës (ASK) ka
publikuar Repertorin Statistikor
mbi Ndërmarrjet Ekonomike
në Kosovë për muajin shtator
2026.
Gjatë muajit shtator 2026 janë
regjistruar gjithsej 1 259
ndërmarrje, duke shënuar rritje
prej 24,5% krahasuar me
muajin gusht 2026, ndërsa
krahasuar me shtatorin e vitit
2025, rritja është 19,4%.
Numri i ndërmarrjeve të
regjistruara sipas sektorëve:
Aktivitetet ekonomike me

numrin më të madh të
regjistrimeve gjatë muajit
shtator ishin: Tregtia me
shumicë dhe pakicë, si dhe
riparimi i mjeteve motorike dhe
motoçikletave, me 317
ndërmarrje të regjistruara
(25,2% të numrit të
përgjithshëm); Aktiviteti i
prodhimit, me 138 ndërmarrje
(11,0%); dhe Aktivitetet e
shërbimeve të tjera, me 129
ndërmarrje (10,2%).
Numri i ndërmarrjeve të
regjistruara sipas kategorive: Sa
i përket klasifikimit sipas
numrit të të punësuarve, në
muajin shtator 2026 pjesën
dërrmuese të ndërmarrjeve të

regjistruara e përbëjnë mikro-
ndërmarrjet.
Nga gjithsej 1 259 ndërmarrje të
regjistruara, 1 250 i përkasin
kategorisë së mikro-
ndërmarrjeve, me 0 deri në 9 të
punësuar, ndërsa 9 ndërmarrje
i përkasin kategorisë së
ndërmarrjeve të vogla, me 10
deri në 49 të punësuar.
Gjatë këtij muaji nuk është
regjistruar asnjë ndërmarrje në
kategorinë e ndërmarrjeve të
mesme, me 50 deri në 249 të
punësuar, apo në kategorinë e
ndërmarrjeve të mëdha, me
250 ose më shumë të punësuar.
Këto të dhëna tregojnë se
regjistrimet e reja gjatë muajit

shtator janë përqendruar
pothuajse tërësisht në
kategorinë e mikro-
ndërmarrjeve.
Shpërndarja gjeografike e
ndërmarrjeve të regjistruara: Sa
i përket shpërndarjes
gjeografike, Rajoni i Prishtinës
prin me numrin më të madh të
ndërmarrjeve të regjistruara,
me gjithsej 635 ndërmarrje, që
përbëjnë 50,4% të totalit.
Pas tij renditen Rajoni i Prizrenit
me 126 ndërmarrje (10,0%);
Rajoni i Ferizajt me 120
ndërmarrje (9,5%); Rajoni i
Mitrovicës me 102 ndërmarrje
(8,1%); Rajoni i Pejës me 94
ndërmarrje (7,5%); Rajoni i

Gjakovës me 91 ndërmarrje
(7,2%) dhe Rajoni i Gjilanit me
91 ndërmarrje (7,2%).
Të dhënat tregojnë se Rajoni i
Prishtinës vazhdon të ketë
pjesëmarrjen më të madhe në
numrin e ndërmarrjeve të
regjistruara, duke përfaqësuar
më shumë se gjysmën e
regjistrimeve të përgjithshme
gjatë muajit shtator 2026.

Rritje prej 24,5% e numrit të ndërmarrjeve të regjistruara në shtator 2026

PRISHTINË, 30 TETOR - Në Prishtinë
është organizuar edicioni i katërt
i Konferencës Rajonale për Gratë
Ndërmarrëse dhe Takimeve B2B,
“SHE RISES REGIONAL 2026”, e
organizuar nga Dhoma
Ekonomike e Grave të Kosovës
(G7).
Në këtë ngjarje morën pjesë mbi
400 biznese në pronësi ose të
udhëhequra nga gratë,
përfaqësues të qeverive,
institucioneve financiare dhe
partnerëve ndërkombëtarë.
Presidentja e Dhomës
Ekonomike të Grave të Kosovës,
Aferdita Kelmendi, në fjalën e saj
hyrëse, fillimisht iu referua rastit
të vrasjes së Arlinda Zekajt, duke
theksuar se siguria dhe dinjiteti i
grave janë parakushte themelore
për fuqizimin e tyre. “Pas minutës
së heshtjes që na bashkoi në
dhimbje dhe reflektim, është e
pamundur të flasim për
fuqizimin e grave pa menduar
për kuptimin e vërtetë të tij.
Tragjedia e Arlindës na kujton se
një shoqëri nuk mund të
pretendojë se po e fuqizon gruan,
nëse nuk arrin t’ia garantojë të
drejtën më themelore: të jetojë e

sigurt, e lirë dhe me dinjitet”,
theksoi ajo.
Duke folur për rëndësinë e
fuqizimit ekonomik të grave,
Kelmendi theksoi se kontributi i
tyre në shoqëri nuk përcaktohet
vetëm nga pozita profesionale
apo suksesi në biznes. “Por
fuqizimi i gruas nuk fillon dhe as
nuk përfundon me një pozitë
profesionale, një biznes të
suksesshëm apo një funksion të
lartë shtetëror. Gruaja që
kujdeset për familjen, ajo që
punon në një fabrikë, mësuesja
që edukon breza, profesionistja
që ndërton karrierë,
ndërmarrësja që krijon vende
pune, ministrja apo presidentja
që merr vendime për vendin,
secila në mënyrën e vet është
pjesë e themelit mbi të cilin
qëndron dhe zhvillohet shoqëria.
Puna e gruas nuk fillon kur ajo
hyn në tregun e punës dhe vlera e
saj nuk përcaktohet nga pozita që
mban. Prandaj, kur flasim për
fuqizimin ekonomik të grave,
nuk po flasim vetëm për më
shumë biznese në pronësi të tyre,
por për një shoqëri që e njeh
kontributin e gruas, e respekton

lirinë e saj dhe i krijon mundësi
reale për pavarësi ekonomike”, ka
thënë ajo.
Ndërkaq, shefi i Zyrës së
Bashkimit Evropian në Kosovë,
Dirk Schuebel, në fjalën e tij u
ndal te sfidat me të cilat
përballen gratë sipërmarrëse,
veçanërisht në qasjen në financa
dhe tregje, duke theksuar
rëndësinë e bashkëpunimit
rajonal. “Fuqizimi ekonomik i
grave është në zemër të agjendës

ekonomike dhe tregtare të
rajonit. Avancimi i barazisë
forcon konkurrueshmërinë,
inovacionin dhe rritjen
ekonomike. Kjo është po aq e
rëndësishme edhe për
integrimin e Kosovës në
Bashkimin Evropian.
Krahas reformave legjislative dhe
institucionale, Kosova ka nevojë
për një ekonomi konkurruese
dhe gjithëpërfshirëse, në të cilën
gratë dhe burrat kanë mundësi të

barabarta për të kontribuar dhe
për të pasur sukses. Bashkimi
Evropian e mbështet Kosovën në
ndërtimin e një ekonomie të tillë.
Si partneri më i fortë dhe më i
besueshëm i Kosovës dhe ofruesi
më i madh i ndihmës financiare,
BE-ja mbështet sipërmarrjen,
inovacionin, zhvillimin e aftësive
dhe qasjen në financa, përfshirë
edhe për bizneset e udhëhequra
nga gratë”, tha ai.
Ndërkaq, shefi i Zyrës së Bankës
Evropiane për Rindërtim dhe
Zhvillim (BERZH) në Kosovë,
Sergiy Maslichenko, foli për
programet financiare dhe
këshillimin e biznesit që ky
institucion ofron për ndërmarrjet
e vogla dhe të mesme,
veçanërisht për ato të
udhëhequra nga gratë.
Ndërsa, ambasadorja e
Mbretërisë së Holandës në
Republikën e Kosovës, Astrid de
Vries, prezantoi përvojën
holandeze në mbështetjen e
grave sipërmarrëse, duke vënë në
pah rëndësinë e krijimit të
mekanizmave që u mundësojnë
atyre qasje më të lehtë në financa
dhe në rrjetet e biznesit.

GRATË NDËRMARRËSE NGA RAJONI BASHKOHEN 
NË PRISHTINË PËR MUNDËSI TË REJA BIZNESI

SCHUEBEL DHE ISMAILI DISKUTOJNË 
PËR ANËTARËSIMIN E KOSOVËS NË SEPA

PRISHTINË, 30 TETOR - Guvernatori i
Bankës Qendrore të Republikës
së Kosovës (BQK), Ahmet Ismaili,
priti në takim ambasadorin e ri të
Bashkimit Evropian në Kosovë,
Dirk Schubel.
Guvernatori Ismaili e uroi
ambasadorin Schubel për
marrjen e detyrës së re dhe
shprehu mirënjohjen për
mbështetjen e vazhdueshme të
Bashkimit Evropian në zhvillimin
ekonomik dhe financiar të
Kosovës, avancimin e reformave
institucionale dhe përafrimin me
standardet evropiane.
Gjatë takimit, guvernatori Ismaili
prezantoi zhvillimet kryesore në
sektorin financiar, duke theksuar
stabilitetin, qëndrueshmërinë
dhe rolin e tij në mbështetjen e
zhvillimit ekonomik.
Vëmendje e veçantë iu kushtua
procesit të integrimit të Kosovës
në Zonën Unike të Pagesave në

Euro (SEPA) dhe modernizimit të
infrastrukturës së pagesave.
Guvernatori Ismaili dhe
Zëvendësguvernatori Dardan
Fusha prezantuan progresin në
përmbushjen e kërkesave ligjore
dhe teknike për aplikim në SEPA,
përfshirë miratimin e
ndryshimeve ligjore në fushën e
parandalimit të pastrimit të

parave dhe financimit të
terrorizmit, si dhe masat për
luftimin e falsifikimit të parasë
dhe mbrojtjen e integritetit të
euros. 
Në këtë drejtim, u theksua se
BQK-ja është në fazën
përfundimtare të përgatitjeve për
kompletimin e hapave për
aplikim pranë Këshillit Evropian

të Pagesave (EPC), në koordinim
me institucionet përkatëse të
Bashkimit Evropian.
Në këtë kontekst, u diskutua
edhe zhvillimi i sistemit të
pagesave të shpejta përmes
projektit TIPS Clone, si pjesë e
reformave për modernizimin e
shërbimeve të pagesave dhe
përafrimin me infrastrukturën
evropiane.
Guvernatori Ismaili theksoi se
integrimi në SEPA dhe avancimi
drejt sistemeve evropiane të
pagesave përbëjnë prioritete
strategjike të BQK-së dhe hapa të
rëndësishëm drejt integrimit
financiar dhe ekonomik të
Kosovës me Bashkimin Evropian,
duke synuar pagesa ndërkufitare
më të shpejta, më të sigurta dhe
me kosto më të ulët për qytetarët
dhe bizneset.
Gjatë takimit u diskutuan
gjithashtu forcimi i integritetit të

sistemit financiar, siguria
kibernetike, mbrojtja e
konsumatorëve dhe zgjerimi i
qasjes në shërbime financiare.
Nga ana e tij, ambasadori
Schubel riafirmoi përkushtimin e
Bashkimit Evropian për të
mbështetur Kosovën në
avancimin e reformave dhe
procesin e integrimit evropian,
përfshirë procesin e anëtarësimit
në SEPA, përafrimin e kornizës
ligjore me standardet evropiane
dhe zhvillimin e mëtejmë të
sektorit financiar.
Në përfundim, palët shprehën
gatishmërinë për të thelluar
bashkëpunimin institucional
dhe koordinimin në realizimin e
prioriteteve të përbashkëta, me
fokus në stabilitetin financiar,
modernizimin e sistemeve të
pagesave dhe integrimin
financiar të Kosovës në
Bashkimin Evropian.

Të çmendur pas pushtetit:
Arlinda Zekaj u vra në mënyrë
mizore nga ish-kunati në
Vitomiricë. Reagimi i qytetarëve
dhe opinionit ishte i fuqishëm
dhe i menjëhershëm. Politika
gjithashtu foli me shpejtësi
(opozita) kurse pozita e
mishëruar në një autokraci
bolsheviko - staliniste u
shurdhua, blinte kohë për të
amortizuar peshën e
përgjegjësisë morale, politike,
penale, institucionale dhe
kushtimisht ta them, njerëzoren.
Diktatori Kurthi u dha “besë” 52
orë mendermethënë ministrave
Shvarc Donika dhe Sfeqla Xhelal
kohë për të bërë raportin e
“detajuar” për ta arsyetuar krimin
e shtetit ndaj një qytetareje që
kërkonte dhe besonte se shteti
mund dhe duhet ta mbrojë, të
drejta këto të garantuara me ligj.
Në praktikën kosovare por edhe
më gjerë nuk mund të gjeni një
rast ku shteti nuk ka bërë asgjë
për ta parandaluar një krim të
paralajmëruar ndonëse viktima
Arlinda Zekaj me një saktësi prej
filigranisti kishte paraparë
ecurinë e zhvillimit të ngjarjeve
dhe skenën e krimit duke
informuar shtetin për çdo detaj.
Ndërkaq shteti u rreshtua kundër
saj, kundër jetës së saj, u bë pjesë
aktive e krimit. Shtet kriminal,
me qeveri kriminale, ministra
kriminelë. Si në lojën e shahut,
qeveria sakrifikoi pionët
(ushtarët) për të mbrojtur figurat
më të vlefshme si kuajt, p.sh. As
gjuetarët nuk i prekën e lëre më
topat, si figura më të rënda.
Mbreti Kurthi për momentin
është i paprekshëm,
“mbretëresha” spiune, Dejona
Mihali po mbrohet nga Kurthi,
Greqia dhe Serbia. “Kuajt e
Trojës” janë në Tiranë,
shkatërruesja e sistemit të
Drejtësisë në Kosovë, Albulena
Haxhiu duke e shpërdorur
pozitën zyrtare i ka pajisur me
shtetësi dhe pasaportë kosovare.
Sikur dikur që e bëri rrogëtarja e
Kurthit, Vjosa Osmani, bashkë
me Sfeqla Xhelalin duke e
kosovarizuar agjenten greke
Dejona Mihali ndonëse ishte
shpallur persona non gratta nga
institucionet e sigurisë në
Kosovë. Në këtë prostitucion

antikombëtar ishin përfshirë
edhe Shvarc Donika dhe
Albulena Haxhiu. 
Spiunja greke kishte marrë
shtetësinë kosovare brenda 24
orëve! As Alfred Nobelit nuk do ia
ndanin shtetësinë kosovare më
shpejtë se andartes greke, Dejona
Mihalit. Po ç’dinë këta kush ishte
Alfred Nobeli kur në jetën e tyre
nuk e kanë lexuar një libër të
vetme! Përveç Agim Bahtirit,
Bajçinofcit, Matoshit, Kryezezës
në mes të tjerëve të njohur si ajka
intelektuale e LV-së! Albin Kurthi
është i njohur për ekzekutimin
mafioz të prokurorëve. Sikur që
DoniTotto Rina e ekzekutoi
Xhovani Falkonen, Doni Albin
Kurthi e ekzekutoi Blerim Isufajn.
Në mënyrë mafioze, pa gjyq! Në
vend të Blerim Isufajt e vendosi
Kaproll Pacën që në kohë rekorde
i liroi tre ministra të Kurthit dhe
në kohë gjithashtu rekorde iu
gjuan në shpinë Përparim
Ramës, opozitarit më të
fuqishëm dhe më të vendosur
kundër Kurthit. “Aktivistët” e
dënuar për rrugaçëri të LV-së
kanë hapur fronte lufte kundër
Ramës në Tiranë dhe kundër
Ramës në Prishtinë! Duan ta
shkatërrojnë Shqipërinë pasi
Kosovën e kanë shndërruar në
Çernobil të pajtueshëm. Maniakë
dhe sadistë!

Qyqarët nuk japin dorëheqje:
Pasi diktatori Kurthi nuk shkarkoi
asnjë ministër për vrasjen
kriminale të Arlinda Zekajt,
protestuesit kërkuan dorëheqje
të Shvarc Donikës dhe Sfeqla
Xhelal. Këta u mbrojtën vetëm
nga analfabetja juridike, Lenka
Haxhiu, merreni me mend tash
është kryetare e Kuvendit! Deri ku
kemi mbërri, sa shumë kemi
degraduar!
Pasi e dorëzuan raportin e
“detajuar” te “Ataturku” i LV-së,
Albin Babushka, ministrat Shvarc
Donika dhe Sfeqla Xhelal
paralajmëruan një konferencë
për media për sot në ora 9.00.
Naivët menduan se ata do të
dorëhiqen duke e mbrojtur
qeverinë! Dhe, çka ndodhi? U
dridh qeveria, polli miu! Jo që
nuk u dorëhoqën por u
lavdëruan për punën e mirë që e
kanë bërë prandaj as që e

mendojnë dorëheqjen.
Duargjakosurit! Trutharët! Vemje
njerëzore! Pakurrizorët! Amebat e
parfumosura që kundërmojnë
kundërnjerzillëk!
Po ç’kanë bërë këta babaxhanë të
injorancës, mediokritetit dhe
shpërfytyrimit moral dhe
njerëzor:
1. Shvarc Donika, u bë deputete,
ministre, zv/kryeministre nga
baushtella. Jo shkaku i dijes po
shkaku i mbiemrit. E trashëgoi
një mbiemër të respektuar, e
turpëroi deri në pabesi! Deri më
tani gjë të hajrit nuk ka bërë, as
për Kosovën e as për shqiptarët.
Të mirat pa asnjë kufizim i
realizon në Kosovë, i shpenzon
në Gjermani. Hipokritja! Mirëpo,
të jam i sinqertë për gjendjen në
ministrinë ku mendermethënë
është ministre, nuk ka përgjegjësi
konkrete dhe reale përveç asaj
morale! Përgjegjësi morale, ose
jam shumë i guximshëm ose
budalla me fletë kur flasë për
përgjegjësi morale. Për këta
politikanë! Shvarc Donika në
papërgjegjësinë e saj është aq e
bindur saqë nuk i ka frikën asnjë
gjykate në Kosovë. Me Gjykatën
Speciale Raciste në Hagë edhe
më pak shkaku se ka raporte të
shkëlqyera profesionale. Sikur
edhe Lenka Haxhiu. Nëse
Dejonën e kanë nënë ideologjike
dhe parapolitike, Ekaterina
Trandafilovën e kanë gjyshe dhe
mentore juridike, kundër luftës
dhe kundër UÇK-së. 
Shvarc Donika, Hiroshimën
juridike nuk e ka krijuar vetë, e ka
trashëguar nga Lenka Haxhiu
dhe Vaji në Tepsi. Nga Picimul
Qorolli. Shvarc Donika do të
mund të jepte dorëheqje morale,
me një kusht; të gjejë diku moral
që i ka humbur dikujt që ka
tepricë morali si Gima, Mefi,
Matoshka etj. Le të kërkojë, nuk i
dihet! Deri atëherë mbetet
ministre, pa integritet dhe pa
moral. 
Lenka Haxhiu e ka shkatërruar
Ministrinë e Drejtësisë. As
Darinka Marinkoviqi nuk do ia
bënte më zi! E ka shkatërruar
Shërbimin Korrektues të Kosovës
duke nënshkruar Marrëveshje
kriminale me Danimarkën. Për
një foto me ministrin e drejtësisë
të Danimarkës. Janë shkatërruar

mostrat e AD duke i dhënë zjarrë
IMLK gjatë mandatit të saj. Ka
siguruar dëshmitarë nga kabineti
i saj për GJRS në Hagë. Ka
pakësuar mjetet për mbrojtje për
pengjet e luftës në Hagë. Ka
përndjekur ish të burgosurit
politikë dhe veteranët e luftës,
personalisht dhe familjarisht
bashkë me “Ataturkun” Kurthi,
Sfeqla Xhelalin dhe andarten
greke, Dejona Mihali. 
Në kundërshtim me ligjin dhe
procedurat u ka ndarë shtetësi
kosovare personave që nuk kanë
bërë thuaja asgjë për Kosovën
sikur edhe rrugaçëve që kanë
punuar dhe punojnë kundër
Kosovës e që militojnë në LV-së.
Është shkelëse dhe dhunuese e
shumëfishtë e Kushtetutës së
Kosovës. Është analfabete
juridike. Është militante e kapjes
së institucioneve sidomos e KGJK
dhe KP. Kjo duhet t’i nënshtrohet
përgjegjësisë, jo vetëm morale,
para Shvarc Donikës .
2. Sfeqla Xhelal, m.m.th. ministër
për Punë të Brendshme.
Dhunuesi më i madh i Policisë së
Kosovës, para se të vinte në
pushtet ua qollomiste kokat me
gurë dhe kubëza, pasi erdhi në
pushtet me mungesë
profesionalizmi, mungesë
integriteti, injorancë dhe
ndërhyrje arbitrare edhe në
caktimin e veturave për
patrullim. Shkoi në UÇK për t’u
bërë Adem Jashar e iku me “bisht
ndër shalë”. Me deklaratë të
rrejshme mori statutin e veteranit
të vërtetë të luftës. Si ushtar i
korpusit të Binaçka Moravës.
Bashkë me “patriotin e Binçës”
që e ka sot babë e shef, i njohur si
gurman i  “suxhukut nën çebe”.
Sfeqla Xhelal do të mbahet mend
që në kohën e tij policët i kanë
ngjyrosur këmishat dhe
uniformat, kanë blerë këpucë
dhe opinga si në kohën e haxhi
Qamilit, në mungesë të ushqimit
kanë hëngër kryelana me duqa të
gatuara me miell të Serbisë nga
shqiptarët e veriut të Kosovës. Do
të mbahet në mend se më të mira
i kanë pasur kushtet romët në
Kampin e Plemetinit të
përkrahura nga OJQ-të dhe
organizatat humanitare se Njësia
Speciale e Policisë së Kosovës në
kampin “Belvedere”, e përkrahur

nga Buxheti i Kosovës. 
Ky është Xhelal Kingu - Xhelal
Sandokani, Xhelal Tarzani, “Vojo
Kushi” i Albin Kurthit. E tash, prej
këtij po pritni të jep dorëheqje
morale?!!!!! Pritni, pritni !!!!
Ndoshta edhe ky, si Shvarc
Donika gjen diku moralin e
humbur! E pastaj e mendon
dorëheqjen! Po flitet se afërsisht
500 policë të diplomuar nuk janë
promovuar shkaku i mungesës së
uniformës policore. Pasi moti
ishte i mirë dikush propozoi të
bëhet promovimi i policëve të
veshur vetëm ne brekë. Edhe kjo
punë nuk u bë; nuk kishte brekë
për të gjithë!
Këta janë fundi i mjerimit,
dëshmi e pakundërshtueshme se
aty nuk banon morali. Ku nuk ka
moral nuk mund të ketë as
dorëheqje morale, madje as
tërheqje morale. Këtu përfundon
tregimi për të pamoralshmit!
Nuk duhet të kërkohet dorëheqje
e as tërheqje sepse këtë e donë
Kurthi. Duhet të protestohet, pa
asnjë hezitim. Nëse në Shqipëri
janë 10 arsye për të protestuar, në
Kosovë janë 100. E rrugaçëve si
nipit të Arkanit, Mosegzon
rrugaçi, gashiq analisti i Serbisë
dhe të tjerëve duhet t’iu tregohet
se i kanë ngatërruar nënat,
Nënën Shqipëri, me Majken
Serbi. Kurse, nipit të kriminelit
Xhevdet Hamza i cili i arsyeton
djegien dhe vjedhjen e bizneseve,
si dëme të papërfillshme
krahasuar me dëmet që i paska
bërë krimineli Rama (KM i
Shqipërisë) duhet t’i përkujtohet
se edhe ky e ka një lokal në
qendër të Prishtinës që mund të
digjet apo vidhet. Si do ta ndiente
veten në këtë rast? O kopil politik
i Zhizhekut, o zgjatje biologjike,
kombëtare, politike e kriminelit
Xhevdet Hamza!
Mos harroni se kanë mbetur do
gra dhe burra që ende e duan
Kosovën si pjesë natyrale të
Shqipërisë! Sikur që dikur ua
kanë prishur bashkim -
vëllazërimin me Jugosllavinë,
edhe sot ua shkërdhejnë
dashurinë për Greqinë dhe
Serbinë! 
Mos kërkoni dorëheqje,
protestoni kundër autokracisë,
kapjes, korrupsionit, nepotizmit,
antikombëtarizmit dhe tradhtisë!

TË PAFYTYRËT!

Behxhet Sh. SHALA - BAJGORA

Ka krime që zbulohen nga policia.
Ka të tjera që zbulohen nga një
dëshmitar, një gjurmë gjaku apo
një gabim i autorit. Por ekziston
edhe një lloj tjetër krimi: ai që
mund të mbetet i fshehur nga e
gjithë bota, por jo nga njeriu që e
ka kryer.
A mund të jetosh normalisht pasi
ke marrë jetën e dikujt? A mund ta
bindësh veten se vrasja ishte e
drejtë, nëse beson se ajo i
shërbente një qëllimi më të madh?
Dhe, mbi të gjitha, a mund të
shpëtosh nga një gjykatës që nuk
fle kurrë: ndërgjegjja jote?
Këto janë pyetjet që qëndrojnë në
zemër të një prej romaneve më të
mëdha të letërsisë botërore, “Krim
dhe ndëshkim”, botuar në vitin
1866 nga Fjodor Dostojevski.

“Krim dhe ndëshkim”: Një
student i varfër dhe një

ide e rrezikshme

Historia zhvillohet në Shën
Petersburgun e shekullit XIX, një
qytet i mbushur me varfëri,
pabarazi, rrugica të ngushta dhe
njerëz që përpiqen të mbijetojnë.
Rodion Romanoviç Raskolnikovi
është një ish-student i drejtësisë,
inteligjent, krenar dhe i izoluar. Ai

jeton në një dhomë të vogël,
pothuajse si një arkivol, pa para
dhe pa perspektivë.
Por varfëria nuk është problemi i tij
i vetëm. Në mendjen e
Raskolnikovit ka lindur një teori që
dalëngadalë po shndërrohet në
obsesion.
Ai beson se njerëzimi ndahet në dy
kategori: njerëzit e zakonshëm, të
cilët duhet t’u binden ligjeve, dhe
njerëzit e jashtëzakonshëm, të cilët
mund të kenë të drejtën t’i shkelin
ato nëse synojnë diçka
madhështore.
Napoleoni është një nga shembujt
që e magjepsin. Nëse një
udhëheqës mund të sakrifikojë
mijëra jetë për të ndryshuar
historinë, përse një njeri tjetër nuk
mund të sakrifikojë një jetë për të
bërë mirë?
Kjo pyetje, në dukje filozofike,
bëhet fillimi i një katastrofe.

Vrasja që duhej të
provonte gjithçka

Raskolnikovi zgjedh si viktimë një
grua të moshuar që jep para me
fajde, Aljona Ivanovna. Ai e
përfytyron si një njeri të
pamëshirshëm, që pasurohet duke
shfrytëzuar fatkeqësinë e të tjerëve.
Në mendjen e tij lind një justifikim:

nëse ajo vdes, paratë e saj mund të
përdoren për të ndihmuar shumë
njerëz. Një jetë e marrë për të
shpëtuar dhjetëra të tjera. Por
poshtë këtij arsyetimi fshihet një
motiv edhe më i thellë.
Raskolnikovi dëshiron të zbulojë se
çfarë lloj njeriu është.
A është një individ i zakonshëm, i
lidhur nga morali dhe frika? Apo
është një njeri i jashtëzakonshëm, i
aftë të kapërcejë kufijtë që ndalojnë
të tjerët? Dhe vendos ta provojë.
Me një sëpatë, hyn në banesën e
gruas dhe e vret. Por ngjarjet nuk
zhvillohen sipas planit. Motra e
pafajshme e viktimës, Lizaveta,
shfaqet papritur në skenën ku po
ndodh krimi. Në panik,
Raskolnikovi vret edhe atë.
Në atë çast, teoria e tij për një krim
të kontrolluar dhe racional
shembet. Ai kishte menduar se
mund të vepronte si një njeri i
jashtëzakonshëm. Por tani është
thjesht një vrasës që dridhet nga
frika.

Ndëshkimi përpara se të
vijë policia

Këtu qëndron gjenialiteti i
Dostojevskit. Në shumicën e
romaneve kriminale, pyetja
kryesore është: kush e kreu
vrasjen? Te “Krim dhe ndëshkim”,

lexuesi e di që në fillim kush është
vrasësi. Misteri i vërtetë është tjetër:
çfarë do të ndodhë me mendjen e
tij? Dhe pas krimit, Raskolnikovi
nuk ndien triumf. Ai sëmuret,
përfshihet nga ethet, dyshon te
njerëzit përreth dhe nis të shohë
kërcënime edhe aty ku nuk ka.
Çdo bisedë mund të jetë një kurth.
Çdo vështrim mund të fshehë një
akuzë. Ai përpiqet ta bindë veten se
nuk ka bërë asgjë që nuk mund të
justifikohet. Por mendja nuk i
bindet. Në vend që ta çlirojë, vrasja
e burgos brenda vetes.
Dostojevski na vendos përballë një
paradoksi të tmerrshëm: një njeri
mund t’i shpëtojë drejtësisë dhe,
megjithatë, të jetojë sikur është
dënuar tashmë. Burgu i
Raskolnikovit nuk ka mure. Ai
ndodhet në mendjen e tij.

Një duel mes vrasësit dhe
hetuesit

Në histori shfaqet Porfiri Petroviçi,
hetuesi që dyshon se Raskolnikovi
është autori i krimit. Porfiri nuk
mbështetet vetëm te provat
materiale. Ai e kupton se përballë
ka një njeri të zgjuar, por “të
shqyer” së brendshmi. Në vend që
ta arrestojë menjëherë, ai e
përfshin në biseda filozofike, i bën
pyetje të tërthorta dhe e shtyn të
përballet me kontradiktat e veta.
Mes tyre zhvillohet një duel
psikologjik. Raskolnikovi përpiqet
të duket i qetë. Por sa më shumë
mundohet të kontrollojë sjelljen,
aq më shumë tradhton ankthin që
e mundon. Hetuesi duket se
kupton diçka thelbësore: njeriu që
ka kryer një krim mund të ketë
nevojë të rrëfehet, edhe kur
përpiqet me çdo kusht të mos

zbulohet.
Dhe kështu, hetimi bëhet një
betejë mes dy forcave: instinktit për
të shpëtuar dhe nevojës për t’i
dhënë fund torturës së
brendshme.

Sonja: Njeriu që i tregon
një rrugë tjetër

Në errësirën e romanit shfaqet
Sonja Marmeladova. Ajo është një
vajzë e re që, e shtyrë nga varfëria
dhe nevoja për të mbajtur
familjen, detyrohet të merret me
prostitucion. Por pavarësisht
vuajtjeve, Sonja ruan
dhembshurinë, besimin dhe
aftësinë për të dashur.
Ajo përfaqëson të kundërtën e
Raskolnikovit. Ai beson se
madhështia qëndron te fuqia për
të shkelur kufijtë moralë. Sonja
beson te përulësia, sakrifica dhe
pranimi i përgjegjësisë.
Kur Raskolnikovi ia rrëfen krimin,
ajo nuk e miraton atë që ka bërë,
por as nuk e braktis. E nxit të
pranojë fajin dhe të përballet me
pasojat.
Për herë të parë, Raskolnikovi
ndeshet me një ide që teoria e tij
nuk e kishte marrë parasysh:
njeriu nuk shpëton duke u
vendosur mbi të tjerët, por duke
pranuar lidhjen dhe përgjegjësinë
ndaj tyre.

A është rrëfimi fundi i
ndëshkimit?

Më në fund, Raskolnikovi
dorëzohet dhe pranon krimin. Ai
dënohet me punë të detyruar në
Siberi, ku Sonja e ndjek dhe
vazhdon t’i qëndrojë pranë. Por
Dostojevski nuk e paraqet

pranimin e fajit si një mrekulli që e
ndryshon menjëherë njeriun.
Raskolnikovi vazhdon të luftojë
me krenarinë, me idetë e tij dhe
me vështirësinë për të ndier
pendesë të vërtetë.
Vetëm gradualisht fillon të kuptojë
se problemi nuk ishte thjesht
dështimi i planit të tij. Problemi
ishte vetë bindja se disa njerëz
kanë të drejtë ta trajtojnë jetën e të
tjerëve si një mjet për qëllimet e
tyre. Në fund të romanit shfaqet
mundësia e një rilindjeje
shpirtërore. Jo një shfajësim i
krimit, por fillimi i një jete të re, të
ndërtuar mbi pranimin e së
vërtetës.

Pyetja që Dostojevski la
pas

Pothuajse 160 vjet pas botimit,
“Krim dhe ndëshkim” vazhdon të
na shqetësojë sepse nuk flet vetëm
për një vrasës rus të shekullit XIX.
Ai flet për tundimin njerëzor për ta
justifikuar të keqen me një qëllim
që duket i mirë. Për krenarinë që
na bën të besojmë se rregullat
vlejnë për të tjerët, por jo për ne.
Për mënyrën se si mendja mund të
ndërtojë argumente të sofistikuara
për të mbrojtur veprime që
ndërgjegjja nuk arrin t’i pranojë.
Dostojevski nuk na jep një formulë
të thjeshtë morale. Ai na tregon një
njeri që përpiqet të vrasë jo vetëm
një qenie njerëzore, por edhe zërin
e ndërgjegjes së vet. Dhe dështon.
Ndëshkimi më i rëndë i
Raskolnikovit nuk është Siberia.
Është gjithçka që ai përjeton
përpara se të mbërrijë atje. Njeriu
mund të fshihet nga bota, por nuk
mund të fshihet përgjithmonë nga
vetja. / bota.al

“KRIM DHE NDËSHKIM”, 
A MUND TË VRASËSH NJË NJERI DHE 

TË SHPËTOSH NGA NDËRGJEGJJA JOTE? 

“Krim dhe ndëshkim” i Fjodor
Dostojevskit është shumë më tepër sesa
historia e një vrasjeje. Është një udhëtim
në errësirën e mendjes njerëzore, aty ku
krenaria përplaset me moralin, ku
arsyetimi përpiqet ta heshtë ndërgjegjen
dhe ku ndëshkimi më i rëndë nuk vjen
gjithmonë nga drejtësia

RIAD, 30 TETOR - Cristiano
Ronaldo po i afrohet gjithnjë e
më shumë një prej rekordeve
më të mëdha në karrierën e tij.
Ylli portugez ka realizuar het-
trik në fitoren e Al Nassr ndaj
Kholoodit, me rezultat 5:2,

duke mbetur edhe 15 gola larg
shifrës historike prej 1 000
realizimeve. Ronaldo e nisi
serinë e golave në minutën e
66-të, pas asistimit të Joao
Felixit, ndërsa vetëm gjashtë
minuta më vonë bashkëpunimi

mes dy portugezëve solli edhe
golin e dytë të sulmuesit.
Het-trikun, CR7 e kompletoi në
minutën e 81-të, pas asistimit
të Sadio Manes, duke vulosur
një tjetër paraqitje vendimtare
për skuadrën e tij. Me këtë

fitore, Al Nassr ka shkuar në
kuotën e 28 pikëve, aq sa ka
edhe Al Qadsiah, ndërsa
Ronaldo vazhdon garën me
kohën për të prekur shifrën
magjike prej 1.000 golash në
karrierë.

Ronaldo drejt historisë: Edhe 15 gola për të arritur shifrën prej 1 000 golash!

BAKU, 30 TETOR - Kombëtarja e
Kosovës U15 e ka përmbyllur
pjesëmarrjen në turneun FIFA
U15 World Cup & Festival, që u
zhvillua në Baku të
Azerbajxhanit, me një fitore
bindëse 6:1 ndaj Burundit.
Ndeshjen e fundit të
“Dardanëve” të rinj e ka
përcjellë nga afër edhe kryetari i
Federatës së Futbollit të Kosovës
(FFK), Agim Ademi.
Paraprakisht, skuadra e drejtuar
nga përzgjedhësi Ilir Nallbani
është ndalur në çerekfinalen e
nivelit D, ku ka pësuar humbje
3:2 nga Republika Dominikane
pas ekzekutimit të penalltive.
Koha e rregullt e kësaj sfide
kishte përfunduar me rezultat
1:1. Në përgjithësi, Kosova ka
pasur një rrugëtim me shumë
ndeshje dhe sfida të
rëndësishme në këtë festival, të
organizuar për herë të parë nga
FIFA. Gjatë këtij turneu,
Dardanët U15 kanë regjistruar
fitore ndaj Tahitit, Sierra Leones,
Afrikës së Jugut, Maldiveve,
Anguilës dhe Burundit, ndërsa
janë mposhtur nga Estonia,
Franca, Republika Dominikane
dhe Lituania.
Përtej rezultateve, kjo
pjesëmarrje ka qenë e
rëndësishme për futbollistët e

rinj, të cilët kanë pasur
mundësinë të përballen me
bashkëmoshatarë nga vende të
ndryshme të botës dhe të fitojnë
përvojë të vlefshme
ndërkombëtare.
Përzgjedhësi Ilir Nallbani është
shprehur i kënaqur me
angazhimin, disiplinën dhe
karakterin e treguar nga
futbollistët gjatë 12 ditëve të
qëndrimit në Baku. “Ka qenë
vërtet një eksperiencë shumë e
mirë, si për trajnerët dhe stafin,
ashtu edhe për të gjithë
futbollistët e përzgjedhur për
këtë udhëtim. Jam shumë i
kënaqur, para së gjithash, me
angazhimin dhe disiplinën që
kanë treguar gjatë 12 ditëve sa
kemi qëndruar këtu. Në të gjitha
ndeshjet, djemtë kanë treguar
karakter dhe një qasje shumë
pozitive”, ka theksuar Nallbani.
Ai ka veçuar edhe ngarkesën
fizike si një nga sfidat më të
mëdha të këtij eventi, pasi
skuadrat janë përballur me një
kalendar të ngjeshur dhe me
ndeshje të zhvilluara si në
mëngjes, ashtu edhe pasdite.
“Ka qenë një ngarkesë
jashtëzakonisht e madhe për të
gjitha ekipet, pasi kemi pasur
ndeshje edhe në mëngjes, edhe
pasdite. Kjo ka ndikuar shumë

edhe te ne. Megjithatë, djemtë,
falë motivimit dhe dëshirës që
kanë pasur, kanë arritur ta
përballojnë edhe lodhjen dhe të
japin maksimumin në fushë”, ka
deklaruar ai.
Duke folur për paraqitjet e
Kosovës dhe eliminimin në
çerekfinalen e nivelit D,
Nallbani ka vlerësuar se skuadra
kishte potencial për të shkuar
edhe më larg në këtë garë.
“Ndeshjet kanë qenë të vështira
dhe edhe shortin e kemi pasur
të vështirë që nga fillimi. Kemi

zhvilluar shumë ndeshje të mira
dhe kemi arritur fitore. Edhe në
ndeshjen ndaj Republikës
Dominikane luajtëm mirë, por
në penallti nuk patëm fat.
Kështu e ka futbolli. Po ta kishim
kaluar atë sfidë, besoj se do të
kishim arritur deri në finale të
këtij grupi”, është shprehur
përzgjedhësi i Kosovës U15.
Në fund, Nallbani ka shprehur
kënaqësinë për paraqitjet e
futbollistëve, duke shpresuar që
kjo përvojë të shërbejë si motiv
shtesë për vazhdimin e punës

dhe zhvillimin e tyre në të
ardhmen. “Jam shumë i
kënaqur me djemtë. Kanë
treguar karakter të
jashtëzakonshëm dhe jam
vërtet i lumtur për këtë.
Shpresoj që pas kthimit në
Kosovë të vazhdojnë me të
njëjtin përkushtim dhe punë, në
mënyrë që në të ardhmen t’i
shërbejnë vazhdimisht
Kombëtares dhe të jenë pjesë e
zinxhirit të ekipeve tona
kombëtare”, ka përfunduar Ilir
Nallbani.

SIGAL PRISHTINA DHE TREPÇA PËRBALLEN 
NESËR NË KLASIKEN E BASKETBOLLIT

PRISHTINË, 30 TETOR - Me tri
fitore radhazi në Superligë dhe
po aq në FIBA Europe Cup,
Trepça është skuadra që po
kalon në formën më të mirë në
elitën e basketbollit të
Kosovës. Skuadra mitrovicase
nuk di për humbje në gjashtë
ndeshjet e fundit, pas një
periudhe negative me katër
humbje në Superkupë,
Superligë dhe garën
evropiane. Në këtë formë,
“xehetarët” janë gati të
përballen me Sigal Prishtinën,
rivalin e tyre të vjetër në
klasiken e basketbollit vendor.
Klubi kryeqytetas, ndërkaq,
nuk po kalon momentin më të
mirë. Së fundmi, Prishtina e ka
humbur derbin e qytetit ndaj
Borës me rezultat të thellë,

76:57.
Për më tepër, klubi është nën
sanksionet e Tribunalit të

Arbitrazhit të Basketbollit
(BAT) të FIBA-s dhe nuk mund
të transferojë lojtarë të rinj pa

shlyer borxhet e prapambetura.
Prishtina renditet e gjashta në
tabelë, me tri fitore dhe tri
humbje. Shpresat për
përmirësimin e rezultateve i
mbështet edhe te forma e tri
ndeshjeve të fundit, në të cilat
ka regjistruar dy fitore.
Megjithatë, përballja e nesërme
(e diel) në kryeqytet do të jetë
një sfidë e madhe për
prishtinasit dhe një mundësi
për të dëshmuar nëse mund të
rivalizojnë skuadrat me
pretendime për kreun e
tabelës. Ndeshja do të
zhvillohet në Pallatin e Rinisë
dhe të Sporteve, nga ora 19:30,
dhe është njëra nga katër
përballjet e xhiros së shtatë, me
të cilën përmbyllet rrethi i parë
i Superligës. Kjo xhiro nis sot (e

shtunë), me ndeshjen ndërmjet
Golden Eagle Yllit dhe
Rahovecit 029, ndërsa më vonë
Vëllaznimi do të përballet me
Bashkimin. Nesër (e diel), para
derbit mes Prishtinës dhe
Trepçës, do të luhet edhe dueli
ndërmjet Pejës dhe Borës.

KOSOVA U15 E PËRMBYLL ME FITORE PJESËMARRJEN 
NË KUPËN E BOTËS NË BAKU

PROCREDIT SUPERLIGA - XHIROJA VII

Sot (e shtunë) 

17:00 - Golden Eagle Ylli - Rahoveci 029
19:30 - Vëllaznimi - Bashkimi

Nesër (e diel)
17:00 - Peja - Bora

19:30 -  Sigal Prishtina - Trepça

Zvogëlim i kapitalit nga firma
EUROFAMIS Sh.A

Firma “EUROFAMIS” Sh.A, me
numër UNIK IDENTIFIKUES, NUI:
811306431, me seli në Shirokë,
Suharekë, bën zvogëlimin e kapitalit
nga vlera 910.000,00 euro në vlerën
10.000,00 euro.

- Milazim Dana shpall te pavlefshme 4
dëftesat dhe diplomën QK “11 Marsi “
Prizren.

- Shaban Kryeziu shpall te pavlefshme
diplomën QK “11 Marsi” Prizren.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

>> SHPALLJE TË VOGLA <<

